
ᐋᓐᓂᐊᕕᓕᐊᖅᑎᑦᓯᓂᖅ ᐊᑦᑐᐃᒍᓐᓇᕐᓂᖓᓗ ᐃᓄᐃᑦ ᐃᓗᓯᖏᓐᓂᑦ 

ᖃᓄᐃᙱᑦᓯᐊᕐᓂᖏᓐᓄᓪᓗ 

ᐃᓗᓕᖏᑦ 

ᑕᕝᕙᓂ ᓂᐱᓕᐅᖅᑕᐅᓯᒪᒍᑎᖓᓂ, ᖃᐃᖁᔭᐅᓯᒪᓪᓗᓂ ᐅᖃᖅᑎ ᐊᓗᑭ ᑰᑦᑎᖅ ᐅᖃᖃᑎᖃᖅᑐᖅ ᓘᒃᑖᒥᒃ ᕆᑦᓱᑦ 

ᐸᑦᔪᓪ Richard Budgell, ᓛᐸᑐᐊᒥᐅᑕᖅ ᐃᓄᒃ ᐊᒻᒪᓗ ᐃᑲᔪᖅᑎᐅᓪᓗᓂ ᐃᓕᓴᐃᔨᓄᑦ ᐃᓚᒌᓄᑦ 

ᐋᓐᓂᐊᖅᑐᓕᕆᓂᕐᒧᑦ ᒪᒃᒋᐅᓪ McGill ᓯᓚᑦᑐᖅᓴᕐᕕᕐᔪᐊᖓᓂ, ᐊᒻᒪᓗ ᓯᒃᓯᒃ, ᒥᓗᑎ ᓴᒻᒧᖅᑐᖅ-ᓚᕚᓕ 

Melodie Sammurtok-Lavallee, ᐃᓅᓪᓗᓂ ᑭᕙᓪᓕᕐᒥᐅᑕᑦᓴᐅᓪᓗᓂ ᓄᓇᕗᒻᒥ ᐊᒻᒪᓗ ᐃᕕᐊᖏᒃᑯᑦ 

ᑲᒡᒍᑎᖃᖅᑐᕕᓂᐅᓂᕐᒥ ᐊᓂᒎᔾᔨᓯᒪᔪᖅ. ᐅᖃᐅᓯᖃᖅᑑᒃ ᖃᓄᖅ ᐃᓄᐃᑦ ᐊᐅᓪᓚᖅᑎᑕᐅᒐᔪᒻᒪᑕ ᖃᓪᓗᓈᑦ 

ᓄᓇᖓᓐᓄᑦ ᑲᓇᑕᐅᑉ ᓄᓇᓕᐸᐅᔭᖏᓐᓄᑦ ᐋᓐᓂᐊᕕᓕᐊᖅᑎᑕᐅᓪᓗᑎᑦ ᐊᒻᒪᓗ ᓇᓗᓇᐃᔭᐃᓪᓗᑎᒃ 

ᐊᑦᑐᐃᓂᕆᕙᑦᑕᖏᓐᓂᒃ ᑕᒪᑐᒪ ᐊᑯᓂ ᐊᑐᖅᑕᐅᖃᑦᑕᖅᓯᒪᓪᓗᓂ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᖃᓄᐃᙱᑦᓯᐊᕐᓂᕐᒧᓪᓗ ᐃᒻᒥᓄᑦ, ᐃᓚᒥᓄᑦ, ᐊᒻᒪᓗᑦᑕᐅᖅ ᐃᓄᓐᓄᑦ ᐊᒻᒪᓗ ᓄᓇᓕᓐᓄᑦ ᐃᓄᐃᑦ 

ᓄᓇᖓᓐᓂᓕᒫᖅ. ᑕᒪᒃᑯᐊ ᐊᑦᑐᐃᓂᐅᔪᑦ ᐃᒪᐃᑦᑑᒍᓐᓇᖅᑐᑦ ᑭᖑᕙᕆᐊᖅᑕᐅᓯᒪᓂᖏᓐᓄᑦ ᐅᕝᕙᓘᓐᓃᑦ 

ᑕᒻᒪᖅᓯᒪᓂᖏᓐᓄᑦ ᖃᐅᔨᓴᖅᑕᐅᓂᖏᑦ ᐊᒻᒪᓗ ᒪᒥᓴᖅᑕᐅᓂᖏᑦ, ᐃᓱᒪᒃᑯᑦ ᖃᓄᐃᔾᔪᑎᖃᕐᓂᖅᓴᐅᓪᓗᑎ 

ᐱᔾᔪᑎᒋᓪᓗᒋᑦ ᐃᓄᑑᑎᑕᐅᓂᖏᑦ, ᐅᕕᓂᐅᖃᑎᒋᙱᑕᒥᓄᑦ ᐊᑭᕋᖅᑐᖅᑕᐅᓂᖅ ᐅᕝᕙᓘᓐᓃᑦ 

ᐃᓕᖅᑯᓯᑐᖃᖅᑎᒍᑦ ᓈᒻᒪᖏᑦᑐᒥᒃ ᑲᒪᒋᔭᐅᓂᖏᑦ, ᐊᒻᒪᓗ “ᐃᑎᔪᒥᒃ, ᐊᖏᔪᒥᒃ ᐊᑦᑐᐃᓂᖃᕐᓂᖏᑦ” ᐃᓅᓯᕐᒧᑦ 

ᐱᔾᔪᑎᒋᓪᓗᒍ ᐊᑯᓂᐅᓗᐊᖅᑐᒥ ᐊᕕᑎᑕᐅᓯᒪᖃᑦᑕᕐᓂᖏᑦ ᐃᓚᒥᓐᓂᑦ.  ᑕᕝᕙᓂ ᓂᐱᓕᐅᖅᑕᐅᓯᒪᒍᑎᖓᓂ, 

ᖃᐃᖁᔭᐅᓯᒪᓪᓗᓂ ᐅᖃᖅᑎ ᐊᓗᑭ ᑰᑦᑎᖅ ᐅᖃᖃᑎᖃᖅᑐᖅ ᓘᒃᑖᒥᒃ ᓄᐊᒪ ᑕᓂᖕᒥᒃ ᐱᔾᔪᑎᒋᓪᓗᒍ 

ᐅᖃᓕᒫᒐᓕᐊᕆᓯᒪᔭᖓ “ᑭᓇᐅᕕᑦ”? ᑭᓇᐅᕕᑦ? ᐃᓄᐃᑦ ᓇᓗᓇᐃᒃᑯᑕᑖᖅᑎᑕᐅᓯᒪᓂᖏᑦ ᐊᒻᒪᓗ ᐸᓂᐅᔫᑉ 

ᕿᓂᕐᓂᖓ ᐊᓈᓇᑦᓯᐊᒥᓂᒃ,” ᓱᖅᑯᐃᖅᓯᒍᑎᒋᒐᓱᐊᖅᑐᒍ ᖃᐅᔨᒪᔭᐅᓗᐊᙱᑦᑑᓪᓗᓂ 

ᓇᓗᓇᐃᒃᑯᑕᑖᖅᑎᑕᐅᖃᑦᑕᓚᐅᕐᓂᖏᓐᓂᑦ ᓈᓴᐅᑎᓂᒃ ᓂᕕᖓᑖᓂᒃ ᐃᓄᓐᓄᑦ ᑲᓇᑕᒥ 1941-1978 

ᐊᑯᓐᓂᖓᓂ. 

ᐊᓗᑭ ᑰᑦᑎᖅ ᐊᒻᒪᓗ ᖃᐃᖁᔭᐅᓯᒪᔪᑦ ᐅᖃᐅᓯᖃᕐᒥᔪᑦ ᖃᓄᖅ ᑕᑎᖃᓗᐊᙱᓂᖅᓴᐅᒍᓐᓇᕐᒪᖔᑕ 

ᐋᓐᓂᐊᕕᓕᐊᖅᑎᑕᐅᖃᑦᑕᖅᑐᑦ ᐊᐅᓪᓚᖅᑎᑕᐅᓪᓗᑎᑦ ᐊᒻᒪᓗ ᐃᓗᓯᖏᓐᓂ ᐊᑦᑐᐃᓂᕆᕙᑦᑕᖏᓐᓂᑦ 

ᐃᓄᓐᓂᑦ. ᑕᒪᒃᑯᐊ ᐱᖃᓯᐅᔾᔨᔪᑦ ᐊᖏᓪᓕᒋᐊᖅᑎᑦᑎᓂᕐᒥᒃ ᑮᓇᐅᔭᓂᒃ ᐱᐅᓯᕚᓪᓕᖁᓪᓗᒋᑦ ᐃᓅᓯᕐᒧᑦ ᑐᕌᖓᔪᑦ 

ᐃᓄᐃᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ, ᐱᐅᓂᖅᓴᓂᒃ ᐱᓕᕆᔾᔪᑎᖃᖅᑎᑦᓯᓂᕐᒥᒃ ᐊᒻᒪᓗ ᓱᓇᒃᑯᑖᖃᖅᑎᑦᓯᓂᕐᒥᒃ 

ᐅᑭᐅᖅᑕᖅᑐᒥ ᑐᑦᑕᕐᕕᐅᔪᓂᒃ, ᐊᑐᓕᖅᑎᑦᓯᓂᕐᒥᒃ ᖃᕆᑕᐅᔭᒃᑯᑦ ᑐᓴᐅᒪᖃᑦᑕᐅᑎᓂᕐᒥᒃ, ᐊᒻᒪᓗ 

ᐱᐅᓯᕚᓪᓕᖅᑎᑦᓯᓂᖅ ᖃᐅᔨᒪᓂᕐᒥᒃ ᐃᓕᓐᓂᐊᑎᑦᓯᒍᑎᖃᖃᑦᑕᕐᓗᑎᑦ ᐱᔭᕆᐊᖃᓪᓚᕆᑦᑐᓂᒃ ᐃᓄᓐᓄᑦ 

ᖃᓪᓗᓈᑦ ᓄᓇᖓᓐᓂ ᐋᓐᓂᐊᕕᓕᐊᖅᑎᑕᐅᓯᒪᔪᓄᑦ. 

ᑭᓇᐅᓂᖓᓂᒃ ᓇᓗᓇᐃᔭᐃᒍᑦ  

ᓯᒃᓯᒃ, ᒥᓗᑎ ᓴᒻᒧᖅᑐᖅ-ᓚᕚᓕ  

ᓯᒃᓯᒃ, ᒥᓗᑎ ᓴᒻᒧᖅᑐᖅ-ᓚᕚᓕ (Siksik, Melodie Sammurtok-

Lavallee)  ᐃᓅᓪᓗᓂ ᐊᕐᓇᖅ ᑭᕙᓪᓕᕐᒥᐅᑦᓴᔭᐅᓪᓗᓂ ᓄᓇᕗᒻᒥ. 

ᐱᓕᕆᐊᖃᖅᓯᒪᔪᖅ ᐃᓄᐃᑦ ᐅᖃᐅᓯᖓᓐᓂᒃ ᓴᖅᑭᔮᖅᑎᑦᓯᓂᕐᒥᒃ 

ᐆᒻᒪᕆᑦᑎᑦᓯᒋᐊᕐᓂᕐᒥᓪᓗ ᑲᓇᑕᒥ ᓯᓚᕐᔪᐊᒥᓗ ᐊᒻᒪᓗ ᐊᔭᐅᖅᑐᐃᔨᐅᓪᓗᓂ 

ᐃᓄᐃᑦ ᐃᑦᑕᕐᓂᓴᑐᖃᖏᓐᓂᒃ ᐃᓕᖅᑯᓯᑐᖃᖏᓐᓂᓪᓗ ᐅᑎᖅᓯᑦᑎᓇᓱᐊᕐᓂᕐᒥᒃ. 

ᓯᒃᓯᒃ ᐃᕕᐊᖏᒃᑯᑦ ᑲᒡᒍᑎᖃᖅᑐᕕᓂᐅᓂᕐᒥᒃ ᐊᓂᒎᔾᔨᓯᒪᔪᖅ, ᐊᓈᓇᐅᓪᓗᓂ ᐊᒻᒪᓗ 

ᓄᓕᐊᖑᓪᓗᓂ.  

 

 

ᕆᑦᓱᑦ ᐸᑦᔪᓪ 

ᕆᑦᓱᑦ ᐸᑦᔪᓪ (Richard Budgell) ᑎᒃᑯᐊᖅᑕᐅᓚᐅᖅᓯᒪᔪᖅ 

ᑐᖓᓕᐅᓂᐊᖅᑎᓪᓗᒍ ᐃᓕᓴᐃᔨᕐᔪᐊᖑᓂᕐᒧᑦ ᓯᓚᑦᑐᓴᕐᕕᕐᔪᐊᕐᒥ 

ᐃᓕᓐᓂᐊᕐᕕᖓᓂ ᐃᓚᒌᑦᑐᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 2020ᒥ. 

ᐃᓅᓪᓗᓂ ᓛᐸᑐᐊᒥᐅᑦᓴᔭᐅᓪᓗᓂ ᐃᓕᓴᐃᕙᑦᑐᖅ, ᑎᑎᕋᕈᑎᖃᖅᐸᑦᑐᖅ ᐊᒻᒪᓗ 

ᑐᑭᓯᓴᕈᑎᖃᖃᑦᑕᓲᖅ ᐃᓄᐃᑦ ᐃᓗᓯᕐᓂᐊᖅᑕᐅᒍᑎᒋᕙᑦᑕᖏᓐᓂᑦ. 2022-ᒥ 

ᐃᓕᓴᐃᔨᐅᓕᓚᐅᖅᑐᖅ ᐱᔭᕇᖅᓯᓂᕐᒧᑦ ᐃᓕᓐᓂᐊᕈᑎᒥᒃ ᐃᓄᐃᑦ 

ᐋᓐᓂᐊᖅᑐᓕᕆᓂᕐᒧᑦ ᐋᖅᑭᑦᓱᓚᐅᖅᑕᒥᓂᒃ ᐊᒻᒪᓗ ᑕᒪᓐᓇ ᓯᕗᓪᓕᖅᐹᖑᓪᓗᓂ 

ᑕᐃᒪᐃᑦᑑᓪᓗᓂ ᑲᓇᑕᒥ ᓯᓚᑦᑐᖅᓴᕐᕕᕐᔪᐊᕐᒥ. ᐃᓚᐅᓚᐅᖅᑎᓐᓇᒍ ᐃᓚᒌᓄᑦ 

ᐋᓐᓂᐊᓯᐅᖅᑎᐅᓂᕐᒧᑦ ᒐᕙᒪᑐᖃᒃᑯᓐᓄᑦ ᐃᖅᑲᓇᐃᔭᖅᑎᐅᓚᐅᖅᑐᖅ ᐊᓪᓚᓄᑦ 

ᐊᒻᒪ ᐃᓄᓐᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒥ, ᐊᒻᒪᓗ ᐊᓯᖏᓐᓂᑦ 

ᓄᓇᖃᖅᑳᖅᓯᒪᔪᓅᖓᔪᓂᑦ, ᐅᖓᑖᓄᑦ ᐊᕐᕌᒍᐃᑦ 30. ᑐᓂᔭᐅᓚᐅᖅᓯᒪᔪᖅ ᑯᐃᓐ ᐃᓕᓴᐱ II 

ᒎᓗᒥᒃ  ᐃᓕᓴᕆᔭᐅᔾᔪᑎᒥᒃ 2002-ᒥ ᒐᕙᒪᒃᑯᓐᓄᑦ ᐱᔨᑦᑎᕋᑦᓯᐊᓚᐅᕐᓂᖓᓄᑦ ᓴᖅᑭᑎᑦᓯᓪᓗᓂ 

ᓄᓇᖃᖅᑳᖅᓯᒪᔪᐃᑦ ᐃᓕᓐᓂᐊᓕᓵᕐᓂᕐᒧᑦ ᐱᓕᕆᐊᑦᓴᓕᐊᕐᒥ, ᓄᑕᖅᑲᓛᓂᑦ ᐱᕙᓪᓕᐊᑎᑦᓯᓂᕐᒧᑦ ᐱᓕᕆᐊᒥᒃ 

ᐊᓪᓚᓄᑦ, ᐃᓄᖕᓄᑦ ᐊᓪᓚᖓᔪᓄᓪᓗ ᓄᑕᖅᑲᓄᑦ ᐃᓚᒌᓄᓪᓗ. ᐃᓕᓐᓂᐊᕇᕈᑎᑖᖅᓯᒪᔪᖅ ᐳᖅᑐᓂᖅᐹᑲᓴᒻᒥᑦ 

ᑲᓇᑕᒨᓕᖓᔪᓂᑦ ᐃᓕᓐᓂᐊᓂᕐᒥ (ᓄᓇᖃᖅᑳᖅᓯᒪᔪᓂᑦ ᑐᕌᒐᖃᕐᓂᖅᓴᐅᓪᓗᓂ) ᑳᓪᑕᓐ ᓯᓚᑦᑐᖅᓴᕐᕕᒡᔪᐊᖓᓂ 

(Carlton University). ᐃᓚᐅᖃᑦᑕᖅᑐᖅ ᖃᓄᕈᓘᔭᖅ ᖃᐅᔨᓴᕐᓂᕐᒧᑦ ᐱᓕᕆᐊᖑᔪᓂᑦ, ᐃᓚᒋᔭᐅᓪᓗᓂ 

ᐃᓄᐃᑦ ᐃᓕᖅᑯᓯᖓᑎᒍᑦ ᐊᑦᑕᓇᖅᑐᒦᑦᑕᐃᓕᒪᓂᖅ ᐋᓐᓂᐊᖃᕐᓇᙱᑦᑐᓕᕆᓂᕐᒥ ᐊᒻᒪᓗ 

ᐋᓐᓂᐊᖃᕐᓇᙱᑦᑐᓕᕆᔭᐅᒍᑎᒋᕙᑦᑕᖏᓐᓂᑦ ᓄᓇᓕᐸᐅᔭᓃᑦᑐᑦ ᐃᓄᐃᑦ.  

 

ᐊᓗᑭ ᑰᑦᑎᖅ 

ᐊᖏᖅᑎᑕᐅᓚᐅᖅᓯᒪᔪᖅ 8ᒋᓕᖅᑕᖓᓂ ᐊᖏᔪᖅᑳᖑᓂᐊᓕᖅᑐᓂ ᓄᓇᕗᑦ 

ᑐᙵᕕᒃ ᑎᒥᖓᓄᑦ ᑎᓯᐱᕆ 13, 2016ᒥ. ᓂᕈᐊᕋᑦᓴᐅᑎᓪᓗᒍ, ᐊᓗᑭ 

ᓵᙵᕕᖃᓚᐅᖅᑐᖅ ᒪᑭᑎᑦᓯᒋᐊᕐᓂᕐᒥᒃ, ᐃᓄᐃᑦ ᐅᖃᐅᓯᖓᓂᑦ ᐃᓕᖅᑯᓯᖓᓂᓪᓗ, 

ᒪᒥᓴᖃᑎᒌᓐᓂᕐᒥᒃ ᐊᒻᒪᓗ ᐃᓄᐃᑦ ᑭᓇᐅᓂᖏᓐᓂᑦ. ᐃᒡᓗᓕᒻᒥᐅᑦᓴᔭᐅᓪᓗᓂ, ᐊᓗᑭ 

ᓄᓇᖃᖅᑐᖅ ᐃᖃᓗᓐᓂ ᐃᓚᒌᓪᓗ.   

ᐱᕈᖅᓯᒪᔪᖅ ᒪᕐᕉᓕᖅᑲᖓᔪᓂᑦ ᐃᓕᖅᑯᓯᕐᓂᑦ ᐊᖏᕐᕋᒥᓂ ᐊᖏᔪᑦᓯᖅᐸᐅᓪᓗᓂᓪᓗ 

ᐱᖓᓲᔪᙱᒐᖅᑐᓂ ᖃᑕᙳᑎᒥᓂ. ᐃᓕᓐᓂᐊᕇᕈᑎᑖᓚᐅᖅᑎᓪᓗᒍ ᖁᑦᓯᓂᖅᓴᒥᓪᓗ 

ᐃᓕᓐᓂᐊᕇᕈᑎᑖᖅᓯᒪᓕᕋᒥ ᑐᕆᓐᑦ ᓯᓚᑦᑐᖅᓴᕐᕕᒡᔪᐊᖓᓐᓂ, ᐊᓗᑭ 

ᐊᔾᔨᒌᖏᑦᑐᓄᑦ ᐃᓄᐃᑦ ᑎᒥᖁᑎᖏᓐᓄᑦ ᐃᖅᑲᓇᐃᔭᖅᓯᒪᓕᖅᑐᖅ ᐱᖃᓯᐅᑎᓪᓗᒋᑦ ᐸᐅᒃᑑᑎᑦ ᐃᓄᐃᑦ ᐊᕐᓇᐃᑦ 

ᑲᓇᑕᒥ, ᐃᓄᐃᑦ ᑕᐱᕇᓴᑦ ᑲᓇᑕᒥ (ᒫᓐᓇ ᐃᓄᐃᑦ ᑕᐱᕇᑦ ᑲᓇᑕᒥ) ᐊᒻᒪᓗ ᓄᓇᕗᑦ ᓯᕗᓂᒃᓴᕗᑦᑯᓐᓄᑦ.   

ᐊᓗᑭ ᐅᑎᓚᐅᖅᑐᖅ ᓄᓇᕗᒻᒧᑦ ᐃᖅᑲᓇᐃᔭᕐᕕᖃᖅᓯᒪᓪᓗᓂᓪᓗ ᖁᑦᓯᓂᖅᓴᓂ ᐊᐅᓚᑦᓯᔨᐅᓂᕐᒧᑦ ᒐᕙᒪᒃᑯᖏᓐᓂ 

ᓄᓇᕗᑦ ᐊᒻᒪᓗ ᐊᓪᓚᕝᕕᖓᓕ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ. ᑰᑦᑎᖅ ᒫᓐᓇᕋᑖᖑᓚᐅᖅᑐᖅ 

ᑐᑭᒧᐊᑦᑎᑦᓯᔨᒋᔭᐅᓚᐅᖅᑐᖅ ᐃᓄᓐᓂᑦ ᐃᖅᑲᓇᐃᔭᖅᑎᑦᓯᒋᐊᕐᓂᕐᒧᑦ ᐱᓕᒻᒪᑦᓴᐃᓂᕐᒧᑦ ᓄᓇᕗᑦ 

ᑐᙵᕕᒃᑯᓐᓄᑦ.  ᐊᓗᑭ ᐱᔪᒪᓂᖃᒻᒪᕆᒃᑐᖅ ᐱᔪᓐᓇᕐᓂᖅᑖᖅᑎᑦᓯᓂᕐᒥᒃ ᐱᐅᓯᕚᓪᓕᖅᑎᑦᓯᓂᕐᒥᓪᓗ ᐃᓄᐃᑦ 

ᐃᓅᓯᖏᓐᓂᒃ ᐊᒻᒪᓗ ᐱᔪᒪᓂᖃᓪᓚᕆᑦᑐᖅ ᖃᓄᖅ ᐃᓄᐃᑦ ᐃᓕᖅᑯᓯᖓᑦ ᐅᖃᐅᓯᖓᓗ 

ᐃᓚᓕᐅᔾᔭᐅᑦᓯᐊᕐᓂᖅᓴᐅᒍᓐᓇᕐᒪᖔᑦ ᐱᓕᕆᐊᑦᓴᓄᑦ ᐱᔨᑦᓯᕋᐅᑎᐅᕙᑦᑐᓄᓪᓗ. 

 

 

ᐅᖃᐅᓯᐅᔪᕕᓃᑦ ᑎᑎᕋᖅᑕᐅᓯᒪᒍᑎᖏ 

-ᓂᔾᔭᐅᑦ-  

ᐊᓗᑭ ᑰᑦᑎᖅ: ᑐᙵᓱᒋᔅᓯ. ᑐᙵᓱᒋᑦᓯ Voices from the Fieldᒧᑦ, ᓂᐱᓕᐅᖅᑕᐅᓯᒪᔪᑦ ᑐᓴᖅᓴᐅᕙᑦᑐᑦ 

ᓴᖅᑭᑕᐅᓯᒪᔪᑦ ᑲᓇᑕᒥ ᐱᓕᕆᖃᑎᒌᑦᑐᓄᑦ ᑐᑦᑕᕐᕕᐅᔪᒧᑦ ᓄᓇᖃᖅᑳᖅᓯᒪᔪᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 

(NCCIH), ᑐᕌᒐᖃᖅᑐᑦ ᓄᑖᓂᒃ ᖃᐅᔨᓴᕈᑎᓂᒃ ᐊᒻᒪᓗ ᓄᓇᓕᓐᓄᑦ ᐱᒋᐊᖅᑎᑕᐅᓯᒪᔪᓂᒃ ᖁᕝᕙᖅᑎᕆᓪᓗᑎᑦ 

ᐋᓐᓂᐊᖃᕐᓇᙱᑦᑐᓕᕆᓂᕐᒥᒃ ᐊᒻᒪᓗ ᖃᓄᐃᙱᑦᓯᐊᕐᓂᕐᒥᒃ ᐃᓄᖏᑦᑕ ᐊᓪᓚᐃᑦ, ᐃᓄᐃᑦ ᐊᒻᒪᓗ ᐊᓪᓚᖓᔪᑦ 

ᑲᓇᑕᒥ.  

-ᓂᔾᔭᐅᑦ-  

ᐊᓗᑭ ᑰᑦᑎᖅ: ᑕᕝᕙᐅᕗᓯ. ᑐᙵᓱᒋᑦᓯ. ᐅᕙᖓ ᐊᓗᑭ ᑰᑦᑎᖅ ᖁᕕᐊᓱᑦᑐᖓᓗ ᐅᖃᖅᑎᒋᔭᐅᓂᐊᕋᒪ. ᐅᓪᓗᒥ 

ᓂᐱᓕᐊᖑᔪᖅ ᐱᔾᔪᑎᖃᕐᓂᐊᖅᑐᖅ ᐃᓄᓐᓂᑦ ᐊᒻᒪᓗ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐋᖅᑭᑦᑕᐅᓯᒪᔪᓂ. 

ᖁᕕᐊᓱᑉᐳᒍᑦ ᐅᖃᖃᑎᒋᒍᓐᓇᕋᑦᑎᒍ ᑕᒪᒃᑮᒃ ᕆᑦᓱᑦ ᐸᑦᔪᓪ ᐊᒻᒪᓗ ᓯᒃᓯᒃ ᓚᕙᓕ. ᑐᙵᓱᑦᓯᐊᕆᑦᑎᒃ. 

ᑐᙵᓱᐊᓐᓄᒋᔅᓯ. 

ᕆᑦᓱᑦ, ᐱᒋᐊᑲᐅᑎᒋᓂᐊᕋᒪ ᐅᖃᕈᓐᓇᕈᕕᑦ ᑭᓇᐅᒻᒪᖔᖅᐱᑦ ᓇᓗᓇᐃᔭᐃᓚᐅᙱᓂᕐᓂ ᐊᑦᓱᕉᑕᐅᕙᑦᑐᓂᒃ 

ᐃᓄᓐᓄᑦ ᐋᓐᓂᐊᖅᑐᓕᕆᓂᕐᒥ. 

ᕆᑦᓱᑦ ᕙᑦᔪᓪ: ᐅᓪᓛᒃᑯᑦ. ᐅᓪᓛᒃᑯᑦ. ᖁᕕᐊᑦᑐᖓ ᑕᒫᓃᒍᓐᓇᕋᒪ. ᐅᕙᖓ ᕆᑦᓱᑦ ᕙᑦᔪᓪ. ᓛᐸᑐᐊᒥᐅᖑᓪᓗᖓ 

ᐃᓅᔪᖓ. ᐱᕈᖅᓴᓚᐅᖅᓯᒪᔪᖓ ᒪᕐᕉᓐᓂᒃ ᓄᓇᓖᓐᓂᒃ ᓛᐸᑐᐊᒥ. ᒐᕙᒪᑐᖃᒃᑯᓐᓄᑦ 

ᐃᖅᑲᓇᐃᔭᕆᐊᓯᓚᐅᖅᓯᒪᔪᖓ ᐅᖓᑖᓃᓕᖅᑐᑦ ᐊᕐᕌᒍᐃᑦ 30 ᐃᖅᑲᓇᐃᔮᖃᕐᕕᒋᓚᐅᖅᓱᒍᓗ ᐊᕐᕌᒍᒐᓚᓐᓄᑦ 

30ᓄᑦ. ᐊᕐᕌᒍᑦ ᑕᓪᓕᒪᐸᓘᓕᖅᑐᑦ, 2020-ᒥ, ᓄᖅᑲᓚᐅᖅᓯᒪᒐᒪ  ᐃᖅᑲᓇᐃᔮᓐᓂᒃ ᐃᓐᓇᐅᓗᐊᓕᕐᓂᕐᒧᑦ ᐊᒻᒪᓗ 

ᐃᑲᔪᖅᑎᐅᓕᓚᐅᖅᓯᒪᓪᓗᖓ ᐃᓕᓴᐃᔨᓄᑦ ᐃᓚᒌᓄᑦ ᐋᓐᓂᐊᖅᑐᓕᕆᓂᕐᒧᑦ ᐱᓕᕆᕕᖓᓂ ᒪᒋᐅᓪ McGill 

ᓯᓚᑦᑐᖅᓴᕐᕕᒡᔪᐊᖓᓂ, ᐃᓕᓴᐃᒍᑎᒋᕙᑦᑐᒍ  ᐅᖃᐅᓯᖃᖅᐸᑦᑐᖓᓗ ᑎᑎᕋᐅᑎᒋᓪᓗᒋᓪᓗ ᐃᓄᐃᑦ 

ᐋᓐᓂᐊᖃᕐᓇᖏᑦᑐᓕᕆᓂᖏᓐᓂᒃ. ᑕᒪᓐᓇ ᓵᙵᕕᒋᓗᐊᖅᑕᕋ.  

ᐃᓕᓴᐃᕙᑦᑐᖓ ᑕᒪᒃᑮᓐᓂᒃ ᐃᓕᓐᓂᐊᖅᑎᓂᒃ ᐊᒻᒪᓗ ᐋᓐᓂᐊᓯᐅᖅᑎᐅᓂᕐᒧᑦ ᐃᓕᓐᓂᐊᖅᑎᓂᒃ, ᐊᒻᒪᓗ 

ᐃᖅᑲᓇᐃᔮᕆᓪᓗᒍ ᐱᐅᓯᕚᓪᓕᖅᑎᑦᓯᓇᓱᐊᕐᓂᖅ ᐋᓐᓂᐊᖅᑐᓕᕆᓂᕐᒥᒃ ᐃᓄᐃᑦ ᐊᑐᖃᑦᑕᖅᑕᖏᓐᓂᒃ 

ᑕᒪᒃᑮᓐᓂ ᐃᓄᐃᑦ ᓄᓇᓕᖏᓐᓂ ᐃᓄᐃᑦ ᓄᓇᖓᓐᓂ, ᑭᓯᐊᓂᑦᑕᐅᖅ ᐋᓐᓂᐊᕕᓐᓂᑦ ... ᓲᕐᓗ ᕼᐋᓐᓇᓚᒐᓴᐃᑦ 

ᐃᓄᐃᑦ ᒪᓐᑐᕆᐊᒨᖃᑦᑕᕐᒪᑕ ᐊᕐᕌᒍᑕᒫᑦ ᓄᓇᕕᒻᒥᑦ ᐱᓯᒪᔪᑦ ᐊᑐᓕᖅᐸᑦᑐᑎᓪᓗ 

ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐋᖅᑭᑦᑕᐅᓯᒪᔪᓂᑦ - ᐊᖏᔪᒻᒪᕆᐅᒻᒪᑕ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ 

ᑎᒥᐅᔪᑦ ᑕᒫᓂ - ᐃᓱᒪᕗᖓᓗ ᐱᐅᓯᕚᓪᓕᕈᓐᓇᓪᓚᕆᓐᓂᖓᓂᑦ ᐃᓄᐃᑦ ᐊᑑᑎᕙᑦᑕᖏᑦ. 

ᐊᓗᑭ ᑰᑦᑎᖅ: ᖁᔭᓐᓇᒦᒃ ᑭᓇᐅᓂᕐᓂᒃ ᓇᓗᓇᐃᕈᓐᓇᕋᕕᑦ. ᐅᖃᐅᓯᕋᕋᑖᕋᕕᑦ ᐱᐅᓯᕚᓪᓕᕈᓐᓇᓪᓇᕆᓐᓂᖓᓂᒃ. 

ᐃᒻᒪᖄ ᐊᓚᒡᒐᐃᒋᐊᖅᑎᑦᓯᒍᓐᓇᕈᕕᑦ ᐃᓄᐃᑦ ᐊᑦᓲᕉᑎᒋᕙᑦᑕᖏᓐᓂᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ 

ᐋᖅᑭᑦᑕᐅᓯᒪᔪᓂᑦ? 

ᕆᑦᓱᑦ ᕙᑦᔪᓪ: ᐃᓱᒪᒋᔭᒃᑯᑦ ᐊᑦᓱᕈᕐᓇᕐᓂᖅᐹᖑᕙᓪᓚᐃᔪᖅ ᐃᓄᐃᑦ ᐊᐅᓪᓚᖅᑎᑕᐅᓯᖃᑦᑕᕐᒪᑕ 

ᐋᓐᓂᐊᖃᕐᓇᙱᑦᑐᓕᕆᐅᑎᓂᑦ ᐊᑐᐃᓐᓇᖃᕈᓐᓇᖁᓪᓗᒋᑦ, ᑕᐃᒪᐃᒻᒪᑦ ᐊᑐᐃᓐᓇᖃᙱᓗᐊᒧᑦ 

ᐋᓐᓂᐊᖃᕐᓇᙱᑦᑐᓕᕆᐅᑎᓂᑦ ᓄᓇᒥᓐᓂ, ᐅᕝᕙᓘᓐᓃᑦ ᐊᕕᑦᑐᖅᓯᒪᔪᓂ ᐅᑭᐅᖅᑕᖅᑐᒥ, 

ᐊᐅᓪᓚᖅᑎᑕᐅᓯᕙᑦᑐᑎᒃ ᖃᓪᓗᓈᑦ ᓄᓇᖓᓐᓄᑦ. ᐊᓪᓛᓘᓐᓃᑦ ᓱᓕᔪᖅ ᐅᓇ, ᓈᓴᕈᑕᐅᓯᒪᔪᓂᑦ ᑕᑯᓚᐅᖅᑐᖓ 

ᐃᑉᐸᑦᓴᖅ ᓄᓇᑦᓯᐊᖅ ᓂᐅᔅ ᐱᕙᓪᓕᐊᔪᖏᑦᑎᒍᑦ. ᒐᕙᒪᒃᑯᖏᑦ ᓄᓇᕗᑦ ᐊᑐᕈᒪᔪᑦ $236 ᒥᓕᔭᓐᓂᑦ ᑕᕝᕙᓂ 

ᐊᕐᕌᒍᖓᓄᑦ 2025-2026 ᐊᐅᓪᓚᖅᑎᑕᐅᖃᑦᑕᕐᓂᖏᓐᓄᑦ ᐋᓐᓂᐊᕕᓕᐊᖅᑎᑕᐅᔪᑦ. ᖃᐅᔨᒪᒐᑦᑕ 

ᓯᕕᑐᔪᒻᒪᕆᐅᒻᒪᑕ ᐅᖓᓯᒌᑦᑑᑎᐅᓪᓗᑎᑦ ᓄᓇᕗᒻᒥ ᓄᓇᓕᖏᑦ. ᑕᐃᒪᐃᒻᒥᔪᖅ ᓄᓇᕕᒻᒥ, 

ᐅᖓᓯᒌᑦᑑᑎᐅᙱᓂᖅᓴᐅᒐᓗᐊᖅᑐᑎᑦ ᓛᐸᑐᐊᒥ ᐊᒻᒪᓗ ᐃᓄᕕᐊᓗᐃᑦ ᓄᓇᖓᓐᓂ. 

ᐊᐃᕙᐅᑎᒋᒍᒪᕙᕋ ᑮᓇᐅᔭᖅᑐᕈᑕᐅᔪᑦ ᐋᓐᓂᐊᕕᓕᐊᖅᑐᓄᑦ ᐊᐅᓚᖅᑎᑕᐅᔪᓄᑦ ᑖᒃᑯᐊ ᑮᓇᐅᔭᐃᑦ 

ᐊᑐᖔᕈᓐᓇᖅᑎᓪᓗᒋᑦ ᐊᓯᖏᓐᓄᑦ. ᑕᐃᒪᐃᒻᒪᑦ, ᑮᓇᐅᔭᐃᑦ ᐊᑐᖅᑕᐅᙱᓚᕿᔪᑦ 

ᐱᐅᓯᕚᓪᓕᕆᐊᖅᑎᑦᓯᓂᕐᒧᑦ. ᐊᑭᓖᒍᑕᐅᕙᑦᑐᑦ ᐊᐅᓪᓚᖅᑎᑕᐅᓪᓗᑎᑦ ᐃᓗᐃᑦ ᖃᖓᑕᔫᒃᑯᑦ 

ᐊᐅᓪᓚᖅᑎᑕᐅᒐᔪᑦᑐᑎᑦ ᖃᓪᓗᓈᑦ ᓄᓇᖓᓐᓄᑦ ᑲᓇᑕᐅᑉ ᓂᒋᐊᓄᑦ ᐋᓐᓂᐊᖃᕐᓇᙱᑦᑐᓕᕆᐅᑎᓂᑦ 

ᐊᑐᐃᓐᓇᖅᓯᕕᖃᕆᐊᖅᑐᖅᑐᓂᑦ.  ᐊᒻᒪᓗ ᐊᐃᕙᐅᑎᖃᖃᑦᑕᖅᓯᒪᓪᓗᖓ ᐃᓚᖏᓐᓂᒃ ᑎᑎᕋᖅᓯᒪᔭᓐᓂᒃ 

ᑕᐃᑦᓱᒪᓂᓂᑦ, ᐃᓱᒪᔪᖓ, ᓯᕗᓪᓕᐅᔾᔭᐅᓯᒪᓪᓗᓂ ᐱᒋᐊᕐᓂᖓᓂ 1930-ᖏᓐᓂᑦ ᐊᒻᒪᓗ 1940-ᖏᓐᓂᑦ, 

ᐋᓐᓂᐊᕕᓕᐊᖅᑎᑕᐅᔪᑦ ᐊᐅᓪᓚᖅᑎᑕᐅᓪᓗᑎᑦ ᐱᒋᐊᓚᐅᖅᓯᒪᒻᒪᑦ ᑕᐃᑲᓂ, 

ᐊᐅᓪᓚᖅᑎᑕᐅᒋᐊᙵᖃᑦᑕᓕᖅᑎᓪᓗᒋᑦ ᐅᒥᐊᕐᔪᐊᒃᑰᖃᑦᑕᓚᐅᖅᓯᒪᔪᑦ ᖃᖓᑕᔫᒃᑰᖏᖔᕐᓕ. 

ᐊᐃᕙᐅᑎᒋᕙᕋᓕ ᑕᑎᖃᖅᐸᓪᓕᐊᓯᓂᖅᓴᐅᓕᓚᐅᕐᒪᑕ ᐊᐅᓪᓚᑎᑦᓯᖃᑦᑕᓂᕐᒥᒃ ᓄᓇᓕᓐᓂ 

ᐋᓐᓂᐊᓯᐅᖅᑕᐅᙱᖔᖅᑐᑎᑦ. ᐊᒥᓱᒻᒪᕆᐊᓗᐃᑦ ᑮᓇᐅᔭᐃᑦ ᐊᑐᖅᑕᐅᕙᒻᒪᑕ ᐋᓐᓂᐊᕕᓕᐊᖅᑐᓄᑦ 

ᐊᐅᓚᑎᑦᓯᒍᑕᐅᔪᑦ, ᒥᑭᓪᓕᒋᐊᖅᑎᑦᓯᕙᑦᑐᖅ ᐃᑲᔫᑕᐅᒐᔭᖅᑐᓂᑦ ᐱᕙᓪᓕᕆᐊᖅᑎᑦᓯᓂᕐᒧᑦ ᓄᓇᓕᓐᓂ 

ᐋᓐᓂᐊᖃᕐᓇᙱᑦᑐᓕᕆᐅᑎᓂᑦ.  

ᐊᓗᑭ ᑰᑦᑎᖅ: ᖁᔭᓐᓇᒦᒃ ᑕᒪᑐᒥᖓ ᐅᖃᐅᓯᖃᕋᕕᑦ. ᐅᖃᐅᓯᕆᒃᑲᓐᓂᕈᓐᓇᑐᑦᓴᐅᔭᐃᑦ ᖃᓄᖅ 

ᐋᓐᓂᐊᖃᕐᓇᙱᑦᑐᓕᕆᓂᖅ ᐱᐅᓯᕚᓪᓕᕈᓐᓇᖅᑐᕆᒻᒪᖔᖅᐱᐅᒃ ᓄᓇᓕᓐᓂ ᐋᓐᓂᐊᖃᕐᓇᙱᑦᑐᓕᕆᓂᖅ 

ᐃᓱᒪᒋᓗᒍ. ᓱᓇᐃᑦ ᐊᓯᔾᔨᕆᐊᖃᖅᑲᑦ ᖃᐅᔨᒪᒐᔭᕋᕕᑦ ᐱᐅᓯᓯᒪᔪᓂᑦ ᐋᓐᓂᐊᓯᐅᖅᑕᐅᒍᑎᖃᓕᕈᕕᑦ? 

ᕆᑦᓱᑦ ᕙᑦᔪᓪ: ᐄᓛᒃ, ᖃᑦᓯᒐᓚᐅᒻᒪᑕ ᐱᐅᓯᕚᓪᓕᑎᑦᓯᒍᑕᐅᒍᓐᓇᖅᑐᑦ ᐊᑐᐃᓐᓇᖃᖅᑎᑦᓯᓂᕐᒥ ᓄᓇᓕᓐᓂ 

ᑲᒪᒋᔭᐅᕙᓐᓂᕐᒥ. ᐅᓇ ᐃᓚᖓᑦ ᐊᑐᖅᑕᐅᕙᓪᓕᐊᕙᓕᖅᑐᖅ ᐋᓐᓂᐊᖃᕐᓇᙱᑦᑐᓕᕆᓂᕐᒥ 

ᑐᓴᐅᒪᖃᑦᑕᐅᑎᒍᓐᓇᓕᕋᑦᑕ ᖃᕆᑕᐅᔭᑎᒍᑦ ᐱᐅᓯᕙᓪᓕᐊᓪᓗᑎᑦ.  ᐃᓛᒃ, ᐊᑐᕈᓐᓇᕈᑦᑕ ᓴᓇᕐᕈᑎᓂᑦ 

ᓱᓇᒃᑯᑖᕐᓂᓪᓗ ᑐᓴᐅᒪᖃᑦᑕᐅᑎᒋᓗᒋᑦ ᖃᕆᑕᐅᔭᑎᒍᑦ, ᓲᕐᓗ, ᐋᓐᓂᐊᖃᕐᓇᙱᑦᑐᓕᕆᕕᓐᓂᑦ ᖃᓪᓗᓈᑦ 

ᓄᓇᖓᓐᓃᑦᑐᓂᑦ ᐊᐅᓪᓚᖅᑎᑕᐅᙱᖔᖃᑦᑕᑎᕐᓗᒋᑦ ᐃᓄᐃᑦ, ᑕᒪᓐᓇ ᐱᕚᓪᓕᖅᓯᒪᔪᕆᕙᕋ. 

ᖃᐅᔨᒪᙱᑦᑐᖓ ᑕᒪᑐᒥᖓ ᐃᑲᔪᖅᑕᐅᑦᓯᐊᕋᓗᐊᕐᒪᖔᑦᑕ ᑕᒪᐃᑎᒍᑦ ᐋᓐᓂᐊᖅᑐᓕᕆᓂᐅᔪᓂ ᐃᓄᐃᑦ 

ᐊᑑᑎᕙᑦᑕᖏᓐᓂ ᐃᓄᐃᑦ ᓄᓇᖓᓐᓂ. ᐱᕚᓪᓕᕆᐊᑎᑦᓯᒍᓐᓇᖅᑐᕆᕗᖓ ᑕᒪᑐᒥᖓ.  

ᐱᐅᔪᓂᑦ ᓇᓗᓇᐃᒃᑯᑕᖃᖅᑐᕆᕙᕋ ᐱᐅᓯᕙᓪᓕᐊᒋᐊᖓ, ᑭᓯᐊᓂᓕ ᑕᑯᕙᓪᓕᐊᖏᓐᓇᕋᑦᑕ 

ᐊᖏᓪᓕᕙᓪᓕᐊᖏᓐᓇᕐᒪᑕ ᑮᓇᐅᔭᖅᑐᕈᑎᑦᓴᐃᑦ ᐋᓐᓂᐊᕕᓕᐊᖅᑐᓄᑦ ᐊᐅᓚᑎᑦᓯᖃᑦᑕᕐᓂᕐᒧᑦ.  

ᖃᐅᔨᒪᒐᑦᑕ ᖃᖓᑦᑕᐅᑏᑦ ᐊᑭᑦᑐᖅᓯᒪᓕᖅᑐᑦ ᐊᕐᕌᒍᐃᑦ ᖃᑦᓰᓐᓇᐃᑦ ᖄᖏᖅᑐᓂ − ᑕᒪᓐᓇ 

ᐊᑭᑦᑐᐸᓪᓕᓂᑐᐃᓐᓇᐅᒐᓗᐊᖅ − ᑭᓯᐊᓂᓕ ᑐᑭᓯᓇᓗᐊᙱᒻᒪᑦ ᐅᕙᓐᓄᑦ − ᐊᐅᓪᓚᑎᑦᓯᓂᖅ, ᑕᒪᓐᓇ ᓱᓕᕚ, 

ᐊᐅᓪᓚᑎᑦᓯᖃᑦᑕᓂᖅᓴᐅᓕᕋᑦᑕ ᐊᒥᓲᓂᖅᓴᓂᑦ ᐋᓐᓂᐊᕕᓕᐊᖅᑎᑕᐅᔪᓂᑦ? ᑕᒪᓐᓇ ᓇᓗᓇᐃᒃᑯᑕᕆᒐᔭᖅᑕᕋ 

ᐊᓯᔾᔨᐸᓪᓕᐊᓂᐅᔪᖅ ᑕᒻᒪᖅᑐᒧᑦ ᑐᕌᖅᐸᓪᓕᐊᒋᐊᖓ.   

ᐃᓱᒪᕗᖓᓗ ᐃᓄᓐᓄᑦ ᐱᔾᔪᑕᐅᕙᑦᑐᑦ, ᑕᐃᒫᑦᓴᐃᓐᓇᖅ ᐊᓯᖏᓐᓄᑦ ᐱᔾᔪᑕᐅᕙᒻᒪᑕ, ᐅᖃᐅᓯᐅᕙᑦᑐᖅ 

ᐃᓚᖓᒍᑦ ᐃᓅᖃᑎᒌᑦᑐᓄᑦ ᐊᐳᖅᑕᕈᑕᐅᕙᑦᑐᑦ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ.  ᐃᓛᒃ, 

ᑕᑯᓇᓱᐊᑦᓯᐊᖅᐱᑖ... ᐅᔾᔨᕈᓱᑦᓯᐊᓕᖅᑭᓱᑖ ᐱᔾᔪᑎᐅᔪᓂᑦ ᐊᑦᑐᐃᓂᖃᖅᑐᓂᑦ ᐃᓄᐃᑦ 

ᖃᓄᐃᙱᑦᓯᐊᕈᓐᓇᕐᓂᖏᓐᓄᑦ, ᓲᕐᓗ ᐃᓄᐃᑦ ᐃᓪᓗᖃᑦᓯᐊᕋᓗᐊᖅᑳᑦ? ᐃᓄᐃᑦ ᐊᑐᐃᓐᓇᖃᕈᓐᓇᖅᖄᑦ 

ᓂᕿᑦᓯᐊᕙᓐᓂᒃ, ᐃᓄᓐᓄᑦ, ᐱᖃᓯᐅᔾᔨᔪᓂᒃ ᓂᕿᑦᓯᐊᕙᓐᓂᒃ ᐃᓄᓕᖅᑕᓂᑦ ᐆᒪᔪᒥᓂᕐᓂᑦ ᐃᖃᓗᓐᓂᓗ ᐊᒻᒪᓗ 

ᐸᐅᕐᖓᓂᑦ ᐱᑕᖃᖅᑐᓂᒃ ᓄᓇᑦᑎᓐᓂ? ᐃᓄᐃᑦ ᓱᖏᖅᑑᑎᖃᕈᓐᓇᖅᑳᑦ ᐊᑐᐃᓐᓇᐅᔪᓂ ᓄᓇᒥᓐᓂ? 

ᐃᓱᒪᓪᓗᖓᓗ ᐊᒥᓱᓄᑦ ᐃᓄᓐᓄᑦ ᐊᒥᓱᓪᓗ ᐃᓚᒌᑐᓄᑦ, ᐱᒡᒐᓇᖅᓯᕙᓪᓕᐊᑐᐃᓐᓇᕐᒪᑦ ᐊᑐᕋᓱᐊᕆᐊᖓ 

ᐱᔾᔪᑎᒋᓪᓗᒍ ᐊᑭᖏᑦ ᐅᒥᐊᑦ ᐊᑐᕐᓗᒋᑦ ᐅᕝᕙᓘᓐᓃᑦ ᖃᒧᑕᐅᔭᐃᑦ ᐊᑐᕐᓗᒋᑦ ᐊᖑᓇᓱᒍᑕᐅᒐᓱᐊᕈᓐᓇᖅᑐᑎᑦ 

ᐊᒥᓱᓄᑦ ᓄᓇᓕᓐᓂ ᓂᕿᓂᒃ ᐱᓇᓱᐊᕆᐊᒥ. ᐃᓛᒃ, ᓂᐱᖃᕆᐊᕈᑎᒋᕙᕋ ᑕᑯᓐᓇᓚᐅᕐᓚᕗᑦ 

ᐋᓐᓂᐊᖃᕐᓇᙱᑦᑐᓕᕆᓂᖅ ᐊᖏᓂᖅᓴᒃᑯᑦ, ᑕᑯᓐᓇᓚᐅᕐᓚᕗᓪᓗ ᐋᓐᓂᐊᖃᕐᓇᙱᑦᑐᓕᕆᓂᖅ 

ᑐᙵᕕᖃᕐᓗᑕ ᐃᓄᐃᑦ ᐃᓪᓕᕆᔭᖏᑦ ᐱᖃᓯᐅᓪᓗᒋᑦ, ᐊᐅᓪᓚᖅᑎᑕᐅᑦᓴᐅᑎᒋᑐᐃᓐᓇᕈᓐᓃᕐᓗᑎᑦ, ᐃᓚᖓᒍᑦ, 

ᐃᓱᒪᑐᐃᓐᓇᖏᓪᓗᑕ, "ᐊᑏ, ᐋᓐᓂᐊᒍᕕᑦ ᐋᓐᓂᖅᓯᒪᒍᕕᓪᓘᓐᓃᑦ, ᖃᖓᑕᔫᒧᑦ ᐃᑭᑎᓐᓂᐊᓕᖅᐸᒋᑦ." 

ᖃᐅᔨᒪᔪᖓ ᐃᖅᑲᓇᐃᔭᕈᑎᓖᑦ ᐋᓐᓂᐊᖃᕐᓇᙱᑦᑐᓕᕆᓂᕐᒥ ᑕᐃᒪᓐᓇ ᐃᓱᒪᓗᐊᖅᐸᙱᒻᒪᑕ, ᑭᓯᐊᓂᓕ 

ᑕᒪᓐᓇ ᓴᖅᑭᐸᓪᓕᐊᑐᐃᓐᓇᖅᑑᔮᕐᒪᑦ ᑕᐃᒪᒐᔪᓗᐊᕐᓂᖓ ᑲᒪᒋᔭᐅᑎᓪᓗᒋᑦ ᐃᓄᓐᓄᑦ 

ᐋᓐᓂᐊᖃᕐᓇᙱᑦᑐᓕᕆᓂᕐᒥ. 

ᐊᓗᑭ ᑰᑦᑎᖅ: ᖁᔭᓐᓇᒦᒃ ᐅᖃᐅᓯᖃᕋᕕᑦ ᐊᖏᔪᒥᒃ ᖃᓄᖅ ᐃᓄᐃᑦ ᐊᑐᐃᓐᓇᖅᓯᕙᒻᒪᖔᑕ 

ᐋᓐᓂᐊᖃᕐᓇᙱᑦᑐᓕᕆᐅᑎᓂᑦ.  

ᓯᒃᓯᒃ: ᐃᓕᓐᓄᓕ ᓵᓕᕐᒥᓗᖓ, ᑕᐃᒫᑦᓴᐃᓐᓇᒐᓚᒃ, ᓇᓗᓇᐃᖁᒐᓗᐊᖅᐸᒋᑦ ᑭᓇᐅᓂᕐᓂᑦ 

ᐅᖃᐅᓯᖃᓚᐅᙱᓂᕐᓂ ᖃᓄᐃᑦᑐᒃᑰᖅᓯᒪᓂᕆᔭᕐᓂᑦ ᐋᓐᓂᐊᖃᕐᓇᙱᑦᑐᓕᕆᐅᑎᓂᑦ 

ᐊᑐᕆᐊᖃᓚᐅᖅᑎᓪᓗᑎᑦ ᓵᙵᕕᒋᓕᖅᑐᒍ ᐱᕈᖅᓯᒪᔪᒻᒪᕆᐅᓕᖅᑐᒥ ᐃᕕᐊᖏᒃᑯᑦ ᑲᒡᒍᑎᖃᖅᑐᑎᑦ? 

ᓯᒃᓯᒃ, ᒪᓗᑎ ᓴᒻᒧᖅᑐᖅ−ᓚᕚᓕ: ᖁᔭᓐᓇᒦᒃ, ᐊᓗᑮ. ᐊᑎᕋ ᓯᒃᓯᒃ, ᒪᓗᑎ ᓴᒻᒧᖅᑐᖅ−ᓚᕚᓕ. ᐊᕐᓇᐅᓪᓗᖓ 

ᐃᓅᔪᖓ, ᑭᕙᓪᓕᕐᒥᐅᑦᓴᔭᐅᓪᓗᖓ ᓄᓇᕗᒻᒥ, ᐱᕈᖅᓴᕕᒋᕙᓪᓗᓚᐅᖅᓯᒪᒐᓗᐊᕐᒥᓪᓗᒍ ᓱᕈᓯᐅᓪᓗᖓ ᐃᖃᓗᓐᓂ, 

ᓄᓇᕗᒻᒥᐅᒻᒥᔪᖅ, ᑕᒪᒃᑮᒃ ᓇᑭᙶᖅᓯᒪᕕᒋᒋᐊᖏᒃ ᐃᓱᒪᒋᔮᒃᑲ. ᐊᖏᔪᖅᑳᒃᑲ ᖃᒪᓂᖅᑐᐊᒥᐅᑦᓴᔭᐅᓪᓗᓂ, 

ᓄᓇᕗᒻᒥ ᐊᒻᒪᓗ ᐃᒡᓗᓕᒑᕐᔪᒻᒥ, ᓄᓇᕗᒻᒥ, ᐊᖏᔪᖅᑳᕆᓚᐅᖅᑕᖏᓪᓗ ᐃᒡᓗᓕᒻᒥᐅᑦᓴᔭᒥᓂᖅ ᐊᒻᒪᓗ 

ᓇᑦᓯᓕᒻᒥᐅᓂ, ᐃᓚᖃᐅᓚᕿᕗᖓ ᓇᒥᑐᐃᓐᓇᖅ ᓄᓇᕗᒻᒥ. ᐅᖃᐅᓯᕆᓚᕿᕙᕋ ᐊᑐᐃᓐᓇᖃᕐᑎᑕᐅᓐᓂᕈᒪ 

ᐋᓐᓂᐊᖃᕐᓇᙱᑦᑐᓕᕆᐅᑎᓂ ᐱᕈᖅᓴᕕᒋᓯᒪᔭᕐᓂᑦ, ᐃᑲᔪᖅᓯᒐᔭᖅᑐᐃᑦ ᑕᒫᓃᑦᓴᐅᑎᒋᒐᔭᓚᐅᖅᑐᑦ 

ᐃᓚᖃᕐᓂᒃᑯᑦ ᐊᑐᓚᐅᖅᑕᕋᓗ ᐱᔭᕆᐊᑭᓐᓂᖅᓴᐅᒐᔭᓚᐅᖅᑐᖅ ᑕᐃᒪᐃᒍᓐᓇᕋᔭᓚᐅᑦᑕ. ᐃᒪᐃᑦᑐᒃᑰᓚᐅᕋᒪ, 

ᐅᐃᒐᓗ ᖃᓪᓗᓈᑦ ᓄᓇᖓᓐᓂᒥᐅᑕᐅᒌᓚᐅᕋᑦᑕ ᐸᓂᕗᓪᓗ ᐃᓪᓗᑭᓐᓂᐊᕐᓂᖓᓄᑦ ᓄᓇᕗᒻᒥ, 

ᐃᓅᓕᓴᖅᑕᐅᓯᒋᐊᓚᐅᖅᑐᖓ ᖃᓪᓗᓈᑦ ᓄᓇᖓᓐᓃ ᑕᐅᓇᓃᒋᓚᐅᕋᒪ.  

ᑭᓯᐊᓂ ᐃᓚᐃᓕᕿᓇᓪᓚᕆᒻᒪᑦ ᐃᓅᓕᓴᖅᑕᐅᓪᓗᓂ, ᐱᑕᖃᑦᓴᐅᑎᒋᖃᑦᑕᕋᓗᐊᕐᒪᑕ ᐃᓚᖃᖅᑐᓂ 

ᐊᓯᔾᔨᐸᓪᓕᐊᔪᒃᑰᓕᕋᒥ; ᐊᓂᐊᕋᔾᔮᒍᓐᓃᖅᑐᓂ ᐃᓅᖃᑎᒌᑦᑐᓄᑦ, ᐃᖅᑲᓇᐃᔭᕈᓐᓃᖅᑐᓂᓗ, 

ᐅᖃᖃᑎᖃᙱᓂᖅᓴᐅᓂᐊᓕᖅᓱᑎᑦ ᑕᑯᖃᑦᑕᙱᓂᖅᓴᐅᓂᐊᓕᖅᑐᑎᓪᓗ ᐃᓅᖃᑎᓐᓂᑦ. ᐅᖓᓯᑦᑐᒦᓐᓂᕗᑦ 

ᐃᓚᑦᑎᓐᓂᑦ ᐊᓚᒡᒐᐃᒋᐊᓪᓚᓲᖅ ᐃᓅᓕᓴᖅᑕᐅᓕᕋᒥ.  ᐃᑉᐱᓐᓂᐊᓕᖅᑎᑦᓯᓪᓗᓂ ᓇᓗᓇᐃᕋᑦᓴᐅᓗᐊᙱᑦᑐᒥ, 

ᑭᐱᙳᓇᖅᑐᒃᑰᖅᑐᒻᒪᕆᐅᓕᕐᓇᕐᒪᑦ.  ᐃᓄᑑᓇᖅᑐᒻᒪᕆᐊᓗᒃ. 

ᐊᑖᑕᒐ ᐊᓂᒎᔾᔨᓯᒪᒻᒥᔪᖅ ᑲᒡᒍᑎᖃᖅᑐᕕᓂᐅᓪᓗᓂ. ᐊᓂᒎᔾᔨᓚᐅᖅᓯᒪᔪᖅ 23 ᐊᕐᕌᒍᐃᑦ ᐅᖓᑖᓃᓕᖅᑐᑦ 

ᑲᒡᒍᑎᖃᓚᐅᖅᓯᒪᓪᓗᓂ, ᐃᖅᑐᒃᑯᑦ ᑲᒡᒍᑎᖃᕐᓂᕐᒥ ᓵᓚᖃᑯᑖᒐᓱᐊᓚᐅᖅᓯᒪᔪᖅ ᐊᕐᕌᒍᕋᓴᕐᓂᑦ 

ᐊᐅᓪᓚᖅᑎᑕᐅᖏᓐᓇᐸᑦᑐᓂ ᐅᐃᓂᐲᒡᒧᑦ ᐃᓅᓕᓴᖅᑕᐅᒋᐊᖅᑐᕈᑎᒥᓄᑦ. ᐃᓱᓕᑦᓯᕙᓪᓕᐊᓚᐅᖅᓯᒪᔪᖅ 

40ᒥᓂ ᓱᖅᑯᐃᖅᑕᐅᒍᑎᖃᕆᐊᙵᓕᕋᒥ. ᑕᐃᑦᓱᒪᓂᐅᓚᐅᖅᓯᒪᔪᖅ, ᒪᒃᑯᑦᑑᓚᐅᕋᒪ ᐅᔾᔨᕆᓐᓂᙱᑦᑕᕋ ᖃᓄᖅ 

ᑲᑉᐱᐊᓇᓚᐅᖅᑐᑦᓴᐅᒻᒪᖔᑦ ᐃᓄᑑᙳᓇᖅᑐᑦᓴᐅᓪᓗᓂᓪᓗ ᐃᓅᓕᓴᖅᑕᐅᒍᑎᓕᒫᕐᒥᓂ − 

ᐅᑎᖅᑕᐃᓐᓇᓕᒫᖅᓱᓂ ᐅᐃᓂᐲᒡᒧᑦ ᑲᖏᖅᖠᓂᕐᒧᓪᓗ, ᐅᑎᖅᑕᖃᑦᑕᖅᓱᓂ ᑕᖅᑮᑦ ᐱᖓᓲᔪᖅᑐᑦ 

ᓇᒐᐃᒻᒪᑕᑕᒫᑦ ᖃᐅᔨᒪᔪᑦᓴᐅᓚᐅᙱᓐᓇᒥᓪᓗ ᕿᑐᕐᖓᒥᓂ ᐃᓐᓇᕈᖅᑎᓪᓗᒋᑦ ᐊᙳᑎᒐᔭᙱᒋᐊᑦᓴᖅ. ᑕᒪᓐᓇ 

ᓄᖅᑲᕈᑎᒋᓯᕙᕋ ᑭᓇᐅᓂᕋᓂᑦ ᓇᓗᓇᐃᕈᑎᒋᓗᒍ. 

ᐊᓗᑭ ᑰᑦᑎᖅ: ᖁᔭᓐᓇᒦᒃ ᐅᖃᐅᓯᖃᕋᕕᑦ ᐊᑑᑎᓯᒪᔭᓂᑦ, ᓯᒃᓯᒃ. ᐅᖃᐅᓯᖃᕈᓐᓇᑐᑦᓴᐅᔪᑎᑦ ᐃᓱᒪᒋᔭᕐᓂᑦ ᖃᓄᖅ, 

ᐃᕝᕕᑦ ᑕᑯᓐᓇᖅᑕᖓᒍᑦ, ᐋᓐᓂᐊᖃᕐᓇᙱᑦᑐᓕᕆᓂᖅ ᐱᐅᓯᕚᓪᓕᕈᓐᓇᕐᒪᖔᑦ ᐃᓄᐃᑦ ᐱᒋᐊᖃᖅᑕᖏᓐᓄᑦ? 

ᓯᒃᓯᒃ, ᒪᓗᑎ ᓴᒻᒧᖅᑐᖅ−ᓚᕚᓕ: ᑕᒪᓐᓇ ᖃᓕᕇᓕᖅᑲᖓᔪᓂᑦ ᐱᓇᐃᓗᑦᓯᖅᓯᒪᔪᕆᔭᕋ. ᓯᕗᓪᓕᕐᒥ, ᕆᑦᓱᑦ 

ᐅᖃᐅᓯᕆᕋᑖᖅᑕᖓ, ᐊᖏᖃᑎᒋᕙᕋ. ᐊᑐᐃᓐᓇᖃᕐᓂᖅᓴᐅᒋᐊᖃᖅᑐᒍᑦ ᐱᐅᓯᕚᓪᓕᖅᓯᒪᔪᓂᑦ 

ᐋᓐᓂᐊᖃᕐᓇᙱᑦᑐᓕᕆᐅᑎᓂᑦ ᓄᓇᑦᑎᓐᓂ, ᑕᐃᒪᐃᒍᓐᓇᙱᒃᑯᓂ ᓄᓇᓕᓕᒫᕐᓂᑦ, 

ᐱᑕᖃᖅᑎᑕᐅᑦᑕᓚᐅᖅᐸᑕ ᐊᕕᑦᑐᖅᓯᒪᔪᓂ ᑐᑦᑕᕐᕖᑦ ᐱᐅᓯᒋᐊᖅᑕᐅᓗᑎᑦ ᓴᓇᕐᕈᑎᖏᑦ. 

ᑕᐃᒪᐃᑦᑐᐃᓐᓇᐅᒍᓐᓇᙱᒃᑯᑎᑦ − ᑕᐃᔭᐅᕙᑦᑐᓂ ᑲᒡᒍᑏᔭᖅᑕᐅᕖᑦ, ᐆᑑᑎᒋᓗᒋᑦ, ᐅᐸᑦᑕᐅᖃᑦᑕᓲᑦ 

ᑲᒡᒍᑏᔭᖅᑕᐅᒋᐊᖅᑐᖅᑐᓄᑦ ᐱᓇᓱᐊᕈᓯᑕᒫᑦ ᐊᑐᕆᐊᓕᒻᒥᓂ. ᑕᐃᒪᐃᑦᑐᐃᓐᓇᐅᒍᓐᓇᕋᔭᕆᐊᖏᑦ 

ᓄᓇᓕᓕᒫᕐᓂᑦ ᓂᕆᐅᒋᔭᖃᓪᓗᐊᙱᒃᑲᓗᐊᖅᑐᖓ, ᑭᓯᐊᓂᓕ ᐃᒻᒪᖄ ᐊᑕᐅᓯᕐᔪᐊᕐᒥᓪᓘᓐᓃᑦ ᓄᓇᓕᒻᒥ 

ᐃᑲᔪᖅᓯᓪᓚᕆᒐᔭᖅᑐᕆᔭᕋ. 

ᑲᒡᒍᑏᔭᖅᑕᐅᓕᕋᒥ, ᓱᖅᑯᐃᖅᑕᐅᓯᒪᓪᓗᑎᑦ ᑲᒡᒍᑎᖃᕆᐊᑦᓴᖅ ᐃᓄᐃᓪᓗ ᓄᓇᖓᓐᓂᒥᐅᑕᐅᓗᑎᑦ, 

ᖃᐅᔨᒪᔪᐃᓐᓇᐅᔪᒍᑦ ᐊᐅᓪᓚᖅᑎᑕᐅᓂᐊᕐᒪᑦ ᖃᓪᓗᓈᑦ ᓄᓇᖓᓐᓄᑦ ᑐᑦᑕᕐᕕᐅᔪᓄᑦ ᓄᓇᖓᓐᓄᑦ 

ᖃᓂᓐᓂᖅᐸᐅᒐᓱᐊᖅᑐᒧᑦ.  ᐊᐅᓪᓚᖅᑎᑕᐅᓯᒪᓪᓗᑎᓪᓗ ᐃᓚᓐᓂᑦ ᕿᒪᐃᓯᒪᕙᒻᒪᑕ, 

ᓇᔫᑎᙱᑐᐃᓐᓇᕆᐊᖃᕐᒥᔪᑎᑦ ᕿᑐᕐᖓᕕᑦ ᐊᑑᑎᒋᐅᖅᑕᖏᓐᓄᑦ, ᐆᑦᑑᑎᒋᓗᒍ. ᐊᔨᔾᔩᓪᓚᕆᑉᐸᑦᑐᖅ 

ᐃᓅᓯᕐᒥᒃ ᖁᕕᐊᒋᔭᖃᕐᓂᕐᒥ. ᐅᕙᖓᓕ, ᓱᓕᓕ ᐃᖅᑲᓇᐃᔭᖅᑎᓪᓗᖓ, ᓱᖅᑯᐃᖅᑕᐅᓚᐅᖅᑎᓐᓇᖓ 

ᑲᒡᒍᑎᖃᕆᐊᑦᓴᖅ ᐃᖅᑲᓇᐃᔮᕐᓄᑦ ᐊᐅᓪᓚᕋᐃᒐᒪ ᖃᐅᔨᒪᖃᑦᑕᓚᐅᖅᑐᖓ ᐸᓂᒐ ᐅᕙᓐᓄᑦ ᑭᐱᙳᒋᐊᖓ, 

ᑕᒪᓐᓇ ᐆᑦᑑᑎᒋᓗᒍ. ᑭᓯᐊᓂᓕ ᓱᖅᑯᐃᖅᑕᐅᒍᑎᒋᒐᒃᑯ, ᐅᔾᔨᕆᓯᓚᐅᖅᑕᕋ ᐱᕈᖅᓴᓂᕆᑐᐃᓐᓇᙱᑦᑕᖓ 

ᐊᑦᑐᖅᑕᐅᒋᐊᖓ, ᐊᑦᑐᐃᓂᖃᓚᐅᕐᒥᔪᖅ ᐊᓈᓇᐅᓂᕋᓂᑦ. ᐃᓱᒪᖅᓲᑎᒋᙱᑕᒃᑯᑦ − ᐊᓐᓇᐃᖃᑦᑕᓚᐅᖅᑐᖓ 

ᐱᒻᒪᕆᐅᑎᓂᑦ ᐸᓂᒻᒪ ᐊᑑᑎᔭᖏᓐᓂᑦ ᐋᓐᓂᐊᓗᐊᓚᐅᕋᒪ ᐅᕝᕙᓘᓐᓃᑦ ᑮᓈᙳᔭᖒᓗᐊᓚᐅᕐᒪᑦ ᐅᕙᓐᓂᑦ 

ᑕᑯᒋᐊᑦᓴᖅ. ᐃᓚᖓᒍᓪᓗ ᖃᓂᒪᓕᕋᐃᒻᒪᑦ ᖃᓂᒋᒋᐊᖃᖃᑦᑕᓚᐅᙱᑦᑕᕋ. 

ᐊᖏᕐᕋᖅᓯᒪᓪᓗᓂ ᐃᓚᒥᓃᓪᓗᓂᓪᓗ ᑕᐃᒪᐃᑦᑐᒃᑰᕐᓗᓂ, ᐃᓅᖃᑎᑦᓴᑐᐃᓐᓇᕆᕙᙱᓐᓇᑦᑎᒍ. 

ᐃᓗᐃᒃᑲᐅᒋᐊᖅᑐᒥ ᑲᒪᒋᒋᐊᕈᓐᓇᓲᕆᒐᑦᑎᒍ ᐃᓚᑦᑎᓐᓃᒐᑦᑕ ᖃᐅᔨᒪᔪᓂᑦ ᐊᑦᓱᕈᕐᓇᖅᑐᒃᑰᕐᓂᕐᒥᒃ 

ᐊᑦᓱᕈᕐᓇᖅᑐᒃᑰᖃᑦᑕᖅᓯᒪᓪᓚᕆᒻᒪᑕ ᑕᐃᑦᓱᒪᓂᐅᓚᐅᖅᑐᖅ ᐊᑖᑕᑦᓯᐊᕗᑦ ᓯᓚᐱᕈᕗᓪᓗ, ᖃᐅᔨᒪᒐᑦᑕ, 

ᑕᐃᑦᓱᒪᓂᐅᓕᕐᒥᔪᖅ ᐊᐅᓪᓚᖅᑎᑕᐅᖃᑦᑕᓚᐅᖅᓯᒪᒻᒪᑕ ᐳᕙᓪᓗᑦᑐᒃᑯᕕᓐᓄᑦ.  

ᐱᔾᔪᑎᒋᓗᒍᓕ ᖃᓄᖅ ᐱᐅᓯᕚᓪᓕᕈᓐᓇᕐᒪᖔᑦ ᐊᑐᐃᓐᓇᖃᖅᑎᑕᐅᓂᖅ ᖃᓪᓗᓈᑦ ᓄᓇᖓᓐᓂ: ᖃᓄᖅ 

ᑭᐅᓪᓚᑦᑖᕈᓐᓇᕐᒪᖔᒃᑯ ᓇᓗᓇᖅᑐᖅ ᑭᓯᐊᓂᓕ ᖃᐅᔨᒪᓂᖅᓴᐅᑎᑕᐅᖃᑦᑕᕆᐊᓖᑦ 

ᐋᓐᓂᐊᖃᕐᓇᙱᑦᑐᓕᕆᔩᑦ ᖃᓪᓗᓈᑦ ᓄᓇᖓᓐᓃᑦᑐᑦ ᑲᒪᒋᔭᖃᓚᖓᒍᑎᑦ ᐃᓄᓐᓄᑦ, ᐊᓪᓚᓂᑦ, ᐊᒻᒪᓗ 

ᐊᓪᓚᖓᔪᓂᑦ ᐱᒋᐊᓕᖏᓐᓂᑦ ᐊᑐᖅᓯᒪᔭᖏᓐᓂᓪᓗ ᑕᒫᓂ ᑲᓇᑕᒥ.  ᐅᐱᓐᓇᕋᓂ ᐱᖓᓱᑦ ᐊᕐᕌᒍᐃᑦ 

ᓱᖅᑯᐃᖅᑕᐅᒐᓱᐊᕈᑎᒋᓚᐅᕋᒃᑯ. ᖃᐅᔨᒪᓕᓚᐅᖅᑐᖓ 2021ᒥᓂᑦ ᐃᕕᐊᖏᒃᑯᑦ ᑲᒡᒍᑎᖃᓕᕆᐊᑦᓴᖅ. ᑭᓯᐊᓂᓕ, 

ᐱᒻᒪᕆᑦᑐᕆᔭᐅᒍᓐᓇᓚᐅᙱᑦᑐᖓ ᐃᑉᐱᓐᓂᐊᓂᒃᑲᓂᑦ, ᑕᐃᒪᐃᒻᒪᑦ ᐊᕐᕌᒍᓄᑦ ᐱᖓᓱᓄᑦ 

ᐊᖏᓪᓕᕙᓪᓕᐊᖏᓐᓇᓚᐅᖅᑐᖅ ᐊᖏᓪᓕᓪᓗᓂ − ᑲᒡᒍᑎᒥᒃ ᐅᖃᐅᓯᖃᖅᑐᖓ. ᑎᑭᐅᑎᕋᑕᓚᐅᖅᑐᖓ 

ᐅᑉᐱᕆᔭᐅᓕᕋᑕᕐᓂᕐᒧᑦ ᖃᓄᐃᔾᔪᑎᖃᓪᓚᕆᒋᐊᑦᓴᖅ; ᖃᓄᐃᔾᔪᑎᖃᓪᓚᕆᓕᓚᐅᖅᑐᖓ ᑎᒥᒃᑯᑦ. 

ᑕᑯᑦᓴᕈᖅᐸᓪᓕᐊᓕᓚᐅᖅᑐᖅ ᓇᓗᓇᙱᒋᐊᖓ ᐱᕈᓗᐊᓕᖅᓯᒪᔪᒥᒃ ᐃᑉᐱᓐᓂᐊᒍᑎᖃᓕᕆᐊᖅ 

ᐋᓐᓂᐊᓇᓪᓚᕆᑦᑐᒥᒃ ᑕᐃᑲᓂᓗ ᖃᐅᔨᓴᖅᑕᐅᒋᐊᖃᓕᓚᐅᖅᑐᖓ. ᑭᓯᐊᓂᓕ ᐱᖓᓱᑦ ᐊᕐᕌᒍᐃᑦ ᓇᒻᒥᓂᖅ 

ᓂᐱᖃᕈᑎᒋᒐᓱᐊᖅᓱᒍ ᑎᑭᐅᑎᕋᑕᓚᐅᖅᑐᖓ ᑕᐃᑯᖓ. ᒫᓐᓇᓕ, ᐊᕐᕌᒍᖃᓕᖅᑐᖓ 40ᓂᑦ, ᓵᙵᓕᖅᑐᖓᓗ 

ᐱᕈᖅᓯᒪᒻᒪᕆᑦᑐᒥᒃ ᐃᕕᐊᖏᒃᑯᑦ ᑲᒡᒍᑎᖃᓕᖅᑐᖓ ᑎᑭᐅᑎᙱᑐᐃᓐᓇᕆᐊᖃᖅᑐᖓᓗ 50ᓂᑦ 

ᐊᕐᕌᒍᖅᑖᕐᓂᕐᒧᑦ ᓇᓪᓕᐅᓂᖅᓯᐅᕈᑎᖃᕋᔭᕆᐊᒥ. ᑕᒪᓐᓇᓗ ᐅᑉᐱᕆᓪᓚᕆᑦᑕᕋ ᐱᔾᔪᑎᖃᕆᐊᖓ 

ᐅᕕᓂᑦᓴᔭᖃᑎᒋᔭᐅᙱᒧᑦ ᐱᒍᓐᓇᖅᑎᑕᐅᓚᐅᙱᒋᐊᑦᓴᖅ ᖃᓪᓗᓈᑦ ᓄᓇᖓᓐᓃᓐᓂᕐᒧᑦ.  

ᐊᓗᑭ ᑰᑦᑎᖅ: ᖁᔭᓐᓇᒦᒃ, ᓯᒃᓯᒃ, ᐅᖃᐅᓯᕆᒍᓐᓇᕋᕕᐅᒃ ᐊᑐᖅᓯᒪᔭᐃᑦ.  

ᕆᑦᓱᑦ, ᑐᓴᓚᕋᑖᖅᑎᓪᓗᑎᑦ ᓯᒃᓯᒃ ᐊᑑᑎᓯᒪᔭᖓᓂᑦ, ᐃᓚᒋᐊᖅᓯᒍᒪᔪᑦᓴᐅᕖᑦ ᐅᖃᐅᓯᕆᒍᒪᔭᕐᓂᑦ? 

ᕆᑦᓱᑦ ᕙᑦᔪᓪ: ᓯᒃᓯᒃ, ᒪᒥᐊᓪᓚᕆᑉᐳᖓ ᑐᓴᖅᑐᒍ ᐱᔭᕆᐊᑐᔪᒃᑰᕆᐊᖃᓚᐅᕋᕕᑦ. ᐃᓱᒪᕗᖓ, ᐅᒡᒍᓇᖅᑑᒐᓗᐊᖅ, 

ᐃᓄᓐᓄᓗ ᐊᑐᖅᑕᐅᒐᔪᑦᑐᓂ ᐱᔭᕆᐊᑐᔪᒃᑰᖅᑎᑕᐅᓪᓗᑎᑦ ᐋᓐᓂᐊᖃᕐᓇᙱᑦᑐᓕᕆᐅᑎᑎᒍᑦ. 

ᑕᐃᒪᐃᑦᓴᐃᓐᓇᕐᒥᔪᖅ, ᐃᓗᓕᖃᖅᑐᖅ ᐅᕕᓂᑦᓴᔭᖃᑎᒋᔭᐅᙱᒧᑦ ᐊᑭᕋᖅᑐᖅᑕᐅᓂᖅ ᐅᕝᕙᓘᓐᓃᑦ 

ᐋᖅᑭᑦᑕᐅᓯᒪᔪᖅᑎᒍᑦ ᐊᑭᕋᖅᑐᕐᓂᖅ ᐃᓄᓐᓂᑦ, ᐊᓪᓚᓂᑦ, ᐊᒻᒪᓗ ᐊᓯᖏᑦ ᐃᓄᐃᑦ ᐊᑑᑎᕙᒻᒥᔭᖏᑦ. ᐃᓛᒃ, 

ᓈᒻᒪᙱᓗᐊᕐᒪᑦ, ᑕᒻᒪᕐᓂᓪᓚᕆᐅᔪᖅ. ᐃᓱᒪᒋᔭᖃᖅᑯᖓ ᓂᕆᐅᒋᔭᖃᖅᑯᖓᓗ ᑐᕌᖅᐸᓪᓕᐊᓂᐊᕐᓂᑦᑎᓐᓂ 

ᓄᓇᑦᑎᓐᓂ ᐊᑐᐃᓐᓇᐅᓂᖅᓴᐅᓗᑎᑦ ᐃᓅᓕᓴᖅᑕᐅᒍᑏᑦ, ᐱᕚᓪᓕᕈᑕᐅᒍᓐᓇᖅᑐᓂᑦ 

ᐃᓅᓕᓴᖅᑕᐅᒋᐊᖃᖅᐸᑦᑐᓄᑦ.  



 

 

ᖃᕆᑕᐅᔭᒃᑯᑦ ᓂᐱᓕᐅᖅᑕᐅᓯᒪᔪᖅ: Voices from the field 36 – ᖃᓪᓗᓈᑦ ᓄᓇᖓᓐᓅᖅᓯᒪᓕᖅᑐᑦ: ᑕᑎᒋᔭᐅᓗᐊᖅᐸᓐᓂᖓ 

ᑕᒪᓐᓇ ᒪᓕᒐᔭᕐᒥᔪᖅ ᑭᒃᑯᑦ ᑲᒪᒋᔭᖃᕐᒪᖔᑕ ᐊᒻᒪᓗ ᖃᓄᐃᑦᑐᓂᒃ ᖃᐅᔨᒪᓂᖃᕐᒪᖔᑕ 

ᐋᓐᓂᐊᖃᕐᓇᙱᑦᑐᓕᕆᔩᑦ, ᐋᓐᓂᐊᖅᑐᓕᕆᔨᒻᒪᕆᓐᓂᑦ, ᑲᑎᓯᖃᑦᑕᕐᓂᖓᖅᑐᑦ ᐃᓄᓐᓂᒃ. ᐊᒻᒪᓗ 

ᑲᖐᓱᑐᐃᓐᓇᖅᑐᖓ, ᖃᐅᔨᒪᒐᒪ ᑕᒪᓐᓇ ᑕᐃᒪᐃᓐᓂᖃᓲᖑᒻᒪᑦ ᐃᓄᐃᑦ ᓄᓇᖓᓐᓂ, ᐊᒥᓲᓂᖅᓴᐃᑦ 

ᐋᓐᓂᐊᖅᑐᓕᕆᔨᒻᒪᕇᑦ ᖃᓪᓗᓈᖑᒻᒪᑕ - ᐃᓚᖏᑦ ᖃᐅᔨᒪᓂᖅᓴᐅᓪᓗᑎᒃ ᐊᒻᒪᓗ ᐃᓅᓯᕐᒥᓂᒃ ᐊᑐᖅᓯᒪᓪᓗᑎᒃ 

ᐊᒻᒪᓗ ᐃᓕᖅᑯᓯᕐᓂᑦ ᐱᑦᓯᐊᕆᔭᖃᖅᑐᑦ, [ᐊᒻᒪᓗ] ᐃᓚᖏᑦ ᑕᐃᒪᐃᑦᓴᐃᓐᓇᖅᐸᙱᒻᒥᔪᑦ. ᑕᒪᓐᓇᓗ 

ᐱᐅᓯᕚᓪᓕᖅᑕᐅᒋᐊᓕᒃ ᐋᖅᑭᑦᑕᐅᓯᒪᔪᖅᑎᒍᑦ. ᐱᓕᕆᕙᒃᑲᒪ ᐋᓐᓂᐊᖃᕐᓇᙱᑦᑐᓕᕆᓂᕐᒧᑦ ᐃᓕᓐᓂᐊᕐᕕᒻᒥ 

ᐃᖅᑲᓇᐃᔮᕆᓯᒪᓪᓗᒍᓗ ᐃᓕᓴᐃᓂᖅ ᐋᓐᓂᐊᓯᐅᖅᑎᐅᓂᕐᒧᑦ ᐃᓕᓐᓂᐊᖅᑐᓂᑦ ᐃᓕᓐᓂᐊᕈᑎᖃᖅᐸᑦᑐᓂᓪᓗ 

ᐃᓄᐃᑦ ᐋᓐᓂᐊᖃᕐᓇᙱᑦᑐᓕᕆᓂᒨᖓᒍᑎᖏᓐᓂᑦ. ᑕᒪᓐᓇ ᑕᐃᒪᐃᓗᐊᖅᓯᒪᙱᑦᑐᖅ, ᑐᑭᓯᒪᔭᒃᑯᑦ, 

ᐱᑕᖃᓗᐊᙱᒻᒪᑦ ᑲᓇᑕᓕᒫᕐᒥ, ᐋᓐᓂᐊᓯᐅᖅᑎᐅᓂᕐᒧᑦ ᐃᓕᓐᓂᐊᖅᑐᑦ ᐊᒻᒪᓗ ᐊᓯᖏᑦ ᖃᐅᔨᒪᔨᑕᒻᒪᕇᑦ 

ᐃᓕᓴᖅᑕᐅᔪᑦ ᐊᖅᑯᓵᓗᐊᖅᐸᙱᒻᒪᑕ ᑕᒪᑐᒥᖓ ᖃᐅᔨᒪᓂᓕᓐᓂᑦ, ᑕᒪᓐᓇ ᐅᒡᒍᓇᖅᑑᒐᓗᐊᖅ.  

ᐊᒻᒪᓗᑕᐅᖅ ᑕᒪᓐᓇ ᐋᖅᑭᑦᑕᐅᓯᒪᓂᖓ ᐊᓯᔾᔨᖅᑕᐅᔭᕆᐊᖃᕐᒥᔪᖅ ᑕᐃᒪᐃᒻᒪᑦ ᑲᑎᖃᑦᑕᕐᓂᖏᑦ ᐃᓄᐃᑦ 

ᐋᓐᓂᐊᔪᑦ ᐅᕝᕙᓘᓐᓃᑦ ᐋᓐᓂᖅᓯᒪᔪᑦ ᐊᒻᒪᓗ ᐋᓐᓂᐊᖅᑐᓕᕆᔨᐅᔪᑦ ᐃᖅᑲᓇᐃᔭᖅᑐᓂᑦ, ᓇᒦᒃᑲᓗᐊᖅᐸᑦ - 

ᐋᓐᓂᐊᕐᕕᒻᒪᕆᐅᔪᓂ ᒪᓐᑐᕆᐊᒥ, ᐅᕝᕙᓘᓐᓃᑦ ᐋᑐᕚᒥ, ᐅᕝᕙᓘᓐᓃᑦ ᐅᐃᓂᐲᒡᒥ, ᐅᕝᕙᓘᓐᓃᑦ ᐃᐊᑦᒪᓐᑕᓐᒥ 

- ᑕᐃᒃᑯᐊ ᖃᐅᔨᒪᔨᒻᒪᕆᐅᔪᑦ ᐊᔪᕐᓇᖏᓐᓂᖅᐹᖑᖁᒐᑦᑎᒍ, ᐱᐅᓯᖃᑦᑎᐊᕐᓂᖅ ᐃᓄᖕᓂᒃ ᓈᒻᒪᒃᑐᒃᑯᑦ ᐊᒻᒪᓗ 

ᐱᐅᓈᖅᑐᒃᑯᓪᓗ. ᐊᒻᒪᓗ ᐃᓱᒪᓪᓗᖓ ᑕᐃᒪᐃᖃᑦᑕᕐᒪᑕ ᐊᒥᓱᐃᑦ ᐃᓄᐃᑦ ᐱᑦᓯᐊᖅᑕᐅᕙᑦᑐᑎᒃ ᐊᒻᒪᓗ 

ᖃᐅᔨᒪᔪᒻᒪᕆᓐᓂᑦ ᐱᑦᓯᐊᖅᑐᓂᑦ ᑲᑎᓯᕙᒋᐊᖏᑦ, ᐃᓚᖓᒍᓪᓗ, ᑕᐃᒪᐃᑉᐱᒻᒥᒐᓂ. ᐊᒥᓱᒻᒪᕆᐅᔪᑦᓴᐅᕗᑦ 

ᐅᓂᒃᑳᕆᒍᓐᓇᖅᑕᖏᑦ ᐃᓄᐃᑦ ᐱᑦᓯᐊᖅᑕᐅᓯᒪᙱᓂᕐᒧᑦ ᐋᓐᓂᐊᖃᕐᓇᙱᑦᑐᓕᕆᓂᕐᒥ ᐊᑦᑐᐊᓂᖃᙱᑦᑐᓂ 

ᐋᓐᓂᐊᒍᑎᖓᓄᑦ ᐅᕝᕙᓘᓐᓃᑦ ᐋᓐᓂᕈᑎᒋᓯᒪᔭᖓᓄᑦ. ᑲᒪᒋᔭᐅᓂᖓ ᓈᒻᒪᖏᑦᑑᓯᒪᔪᖅ ᐅᕝᕙᓘᓐᓃᑦ 

ᑕᒻᒪᕐᓂᐅᓯᒪᓪᓗᓂ. ᐱᕚᓪᓕᕆᐊᕐᕕᑦᓴᓕᒃ, ᓇᓗᓇᙱᑦᑐᑦ. 

ᐊᓗᑭ ᑰᑦᑎᖅ: ᖁᔭᓐᓇᒦᒃ, ᕆᑦᓱᑦ. ᓯᒃᓯᒃ, ᐃᓚᒋᐊᖅᓯᒍᓐᓇᑐᑦᓴᐅᔪᑎᑦ ᐃᓱᒪᒋᔭᕐᓂᑦ ᐃᓚᒋᐊᕈᑎᒋᒍᒪᔭᕐᓂᑦ? 

ᓯᒃᓯᒃ, ᒪᓗᑎ ᓴᒻᒧᖅᑐᖅ−ᓚᕚᓕ: ᐃᓱᒪᕗᒐ ᐱᕕᑦᓴᖃᓕᕋᑦᑕ, ᓇᓗᓇᙱᓪᓚᕆᑦᑐᖅ, ᐱᕕᑦᓴᖃᓕᕋᑦᑕ ᒫᓐᓇ. 

ᐊᓯᔾᔨᐸᓪᓕᐊᔪᒻᒪᕆᐅᓕᕐᒪᑕ ᐊᒥᓱᑦ ᑕᒫᓂ ᑲᓇᑕᒥ. ᒐᕙᒪᐃᑦ ᐊᓯᔾᔨᐸᓪᓕᐊᔪᒻᒪᕆᐅᓪᓗᑎᑦ ᓄᓇᕐᔪᐊᓕᒫᕐᒥ, 

ᑭᓯᐊᓂᑦᑕᐅᖅ ᑕᒫᓂ ᑲᓇᑕᒥ, ᐱᓪᓚᕆᑉᐸᓪᓕᐊᑐᐃᓐᓇᖅᑐᖅ. ᐱᕕᑦᓴᖃᖅᑐᕆᓕᖅᑯᖓᓗ 

ᐅᖃᖃᑎᒌᓐᓂᖃᕈᓐᓇᓕᕋᑦᑕ, ᒐᕙᒪᓂᓪᓗ ᐊᐅᓚᑦᓯᔨᐅᔪᑦ ᐱᓇᓱᐊᖃᑎᖃᖅᐸᑦᑐᑦ ᐅᑭᐅᖅᑕᖅᑐᒥ ᐊᒻᒪᓗ 

ᐃᓄᓐᓂᑦ ᐃᓄᐃᓪᓗ ᓄᓇᖏᓐᓂᑦ, ᓯᓚᑖᓂᓪᓗ ᐃᓄᐃᑦ ᓄᓇᖓᑦᑕ, ᓈᓚᒋᐊᕐᓗᑎᑦ ᖃᓄᖅ 

ᐋᓐᓂᐊᖃᕐᓇᙱᑦᑐᓕᕆᓂᖅ ᐱᐅᓯᕚᓪᓕᕈᓐᓇᕐᒪᖔᑦ. ᐃᓄᐃᑦ ᑎᒥᐅᔪᖁᑎᕗᑦ ᐊᒻᒪᓗ ᒐᕙᒪᒋᔭᕗᑦ ᓯᑕᒪᓂ 

ᐊᕕᒃᑐᖅᓯᒪᔪᓂ ᐃᓄᐃᑦ ᓄᓇᖓᓕᒫᒥ ᐱᕕᑦᓴᖃᕐᒥᔪᑦ ᑎᑭᐅᑎᔪᓐᓇᕐᓗᑎᒃ ᐊᒻᒪᓗ ᓴᖅᑮᓗᑎᒃ ᑕᒪᒃᑯᓂᖓ 

ᐃᓱᒫᓘᑕᐅᔪᓂᒃ. 

ᐊᑦᑐᐃᑐᐃᓐᓇᖏᑦᑐᖅ ᐃᓄᓐᓂᒃ ᑲᒡᒍᑎᖃᖅᑐᓂᒃ ᐅᕝᕙᓘᓐᓃᑦ ᑲᒡᒍᑎᖃᕐᓂᕐᒥ ᐊᓂᒍᐃᓯᒪᔪᓂᒃ, ᐅᕝᕙᓘᓐᓃᑦ 

ᐃᓄᓐᓂᒃ ᐃᑲᔪᖅᑐᐃᔪᓂᒃ ᐃᓚᒥᓐᓂᒃ ᑲᒡᒍᑎᖃᖅᑐᓂᒃ; ᐊᑦᑐᐃᓂᖃᕐᒥᔪᖅ ᐊᓪᓛᑦ ᐃᓐᓇᑐᖃᖁᑎᑦᑎᓐᓂᒃ 

ᖃᓪᓗᓈᓄᑦ ᐊᐅᓪᓚᖅᑎᑕᐅᒋᐊᖃᖅᐸᑦᑐᑎᒃ ᐃᓐᓇᕐᓄᑦ ᐸᖅᑭᔭᐅᕕᒻᒥ ᐃᓪᓗᖃᖏᒻᒪᑕ, ᐆᑦᑑᑎᒋᓗᒍ, ᐊᒻᒪᓗ 

ᐱᑕᖃᖏᒻᒪᑦ ᓄᓇᕗᒻᒥ ᒫᓐᓇᒃᑯᑦ. ᑕᐃᒪᐃᒻᒪᑦ ᑕᒪᓐᓇ ᐅᖃᖃᑎᒌᓐᓂᖅ, ᐃᓱᒪᒋᓗᒍ ᐅᖃᕈᓐᓇᙱᑦᑐᖓ − 

ᐅᖃᕈᓐᓇᙱᓚᖓ ᖃᐅᔨᓇᓱᑦᑕᐅᓯᒪᒻᒪᖔᑦ, ᖃᐅᔨᒪᒐᒪ ᐅᖃᐅᓯᐅᓯᒪᓂᖓᓂᑦ, ᖃᐅᔨᒪᕗᖓ ᐃᓄᐃᑦ 

ᓯᕗᓕᖅᑎᖏᑦ ᐅᖃᐅᓯᖃᖅᓯᒪᒻᒪᑕ ᑕᒪᑐᒥᖓ ᒐᕙᒪᓕᕆᔨᓄᑦ. ᖃᐅᔨᒪᔪᖓ ᐅᖃᐅᓯᖃᖅᓯᒪᒻᒪᑕ 

ᐱᑕᖃᕆᐊᖃᕐᓂᖓᓂᒃ, ᑭᓯᐊᓂᓕ ᓱᒃᑲᐃᓗᐊᖅᑐᕆᒐᒃᑭᑦ. ᐃᖅᑲᐅᒪᕗᖓ ᑕᒪᓐᓇ ᐅᖃᖃᑎᒌᒍᑕᐅᑎᓪᓗᒍ 

1999ᖑᓚᐅᖅᑎᓐᓇᒍ, ᓄᓇᕗᑦ ᓴᖅᑭᓚᐅᙱᑎᓪᓗᒍ ᓱᓕ. ᑕᒪᐅᙵᓗ ᑎᑭᐅᑎᕗᒍᑦ, 26 ᐅᑭᐅᑦ 

ᖄᖏᖅᓯᒪᓕᖅᑐᑦ, ᒫᓐᓇᓕ ᐊᑑᑎᓕᖅᑐᖓ ᑐᓴᖅᐸᔪᔭᓐᓂᑦ ᐃᓄᐃᑦ ᐅᖃᐅᓯᕆᕙᔪᔭᖏᓐᓂᑦ ᑕᐃᑦᓱᒪᓂ 1999ᒥ 

ᐅᖃᐅᓯᕆᕙᔪᖓᖏᖏᓐᓂᑦ. ᐱᑕᖃᕆᐊᖃᙱᓐᓂᖓᓄᑦ ᐱᔾᔪᑎᖃᙱᓚᖅ; ᒐᕙᒪᓕᕆᔨᐅᔪᑦ ᖃᐅᔨᒪᑦᓯᐊᕐᒪᑕ 

ᐱᑕᖃᕆᐊᖃᕐᓂᖓᓂᒃ. ᑕᒪᓐᓇ ᒪᕐᕉᓕᖅᑲᖓᔪᖅ: ᐅᑉᐱᕈᓱᒃᑲᒪ ᑕᐃᒪᐃᑦᑐᒧᑦ ᑐᕌᖓᔪᖅ 

ᐅᕕᓂᑦᓴᔭᖃᑎᒋᙱᑕᒥᓂᒃ ᓇᓕᐊᓐᓄᕋᐃᓂᕐᒥᒃ, ᕆᑦᓱᑦ ᐅᖃᐅᓯᕆᕋᑖᖅᑕᖓᑎᑐᑦ, ᐊᒻᒪᓗ ᑮᓇᐅᔭᓄᑦ 

ᑐᕌᖓᔪᖅ - ᑮᓇᐅᔭᓂᒃ ᐊᑐᕈᒪᓂᖅ ᑕᐃᒪᐃᑦᑐᓄᑦ. ᐃᓕᓐᓄᑦ ᐅᑎᖅᑎᓕᖅᑲᕋ, ᐊᓗᑮ. 

ᐊᓗᑭ ᑰᑦᑎᖅ: ᓇᑯᕐᒦᒃ. ᑕᒪᓐᓇ ᐅᖃᖃᑎᒌᓐᓂᕗᑦ ᐱᒻᒪᕆᐊᓗᒃ. ᐃᒪᐃᓕᒐᓱᐊᖅᑐᖓ, ᑐᓴᖃᑦᑕᖅᓯᒪᒐᑦᑕ 

ᐋᓐᓂᐊᕕᓕᐊᖅᑐᓄᑦ ᐊᐅᓪᓚᖃᑦᑕᕐᓂᐅᑉ ᒥᑦᓵᓄᑦ, ᐊᒻᒪᓗ ᐃᓱᒪᓕᕌᖓᕕᑦ ᐋᓐᓂᐊᕕᓕᐊᖅᑐᓄᑦ 

ᐊᐅᓪᓚᖃᑦᑕᕐᓂᕐᓂᒃ, ᐊᒻᒪᓗ ᐃᓱᒪᒋᓗᒍ ᓄᓇᓕᕋᓛᕐᒥ ᐱᓯᒪᓂᖓ ᐃᓄᒃ ᐊᐅᓪᓚᖅᑎᑕᐅᖃᑦᑕᖅᑐᖅ 

ᖃᓄᐃᔾᔪᑎᖃᖅᑎᓪᓗᒍ − ᐊᐅᓪᓚᕈᒪᔪᖃᕋᔭᕐᒫᑦ ᐃᑲᕐᕋᒐᓵᓗᓐᓂᑦ ᐋᓐᓂᐊᔪᖃᕐᓗᓂ? ᑕᒪᓐᓇ ᐱᒋᐊᕈᑕᐅᕙᑦᑐᖅ 

ᐊᐅᓪᓚᖅᑎᑕᐅᓪᓗᑎᑦ ᒪᒥᓴᖅᑕᐅᒋᐊᖅᑐᓂᕐᒧᑦ ᐋᓐᓂᐊᖃᕐᓇᙱᑦᑐᓕᕆᐅᑎᑎᒍᑦ.  

ᐅᖃᐅᓯᖃᖃᑖᕋᕕᑦ ᐃᓄᑑᖑᓇᖅᑑᒋᐊᖓ ᐊᑦᑐᐃᓂᕆᕙᑦᑕᖓᓂᓗ ᑖᓐᓇᑐᐊᖑᙱᑦᑐᒥᑦ, ᑭᓯᐊᓂᑦᑕᐅᖅ 

ᐃᓚᖏᓐᓂᑦ ᐃᓚᔮᖏᓐᓂᓪᓗ.  ᐃᑎᔪᒥᒃ, ᐊᖏᔪᒥᒃ, ᓯᕕᑐᔪᒥᒃ ᐊᑦᑐᐃᓂᖃᕐᒪᑦ ᑐᐊᕕᕐᓇᖅᑐᒻᒪᕆᐅᔮᖅᑐᓂᓪᓗ. 

ᑕᒪᓐᓇ ᑐᐊᕕᕐᓇᖅᓯᔪᖅ ᐅᖃᖃᑎᒌᒍᑎᕗᑦ. ᐃᓕᑕᕆᕙᒃᑲ ᓈᓚᑦᑐᒋᓪᓗ ᐃᓅᖃᑎᒌᑦᑐᓄᑦ ᐊᐳᖅᑕᕈᑕᐅᕙᑦᑐᑦ 

ᖃᓄᐃᙱᑦᓯᐊᕆᐊᕐᓂᕐᒧᑦ. ᖃᐅᔨᒪᓪᓗᖓᓗ, ᕆᑦᓱᑦ, ᐅᖃᐅᓯᕆᖅᑲᐅᒻᒥᔭᐃᑦ, ᐅᖃᐅᓯᕆᓕᕆᓪᓗᒍᓗ ᓯᒃᓯᐅᑉ, 

ᐊᑐᖅᓯᒪᔭᖅᑎᒍᑦ, ᐅᖃᐅᓯᖃᖅᑲᐅᒐᕕᑦ ᖃᓪᓗᓈᑦ ᓄᓇᖓᓐᓂᒥᐅᖑᓂᕋᖅᑐᑎᑦ ᐃᓪᓗᑭᓐᓂᐊᕐᓂᖓᓄᑦ ᐃᓄᐃᑦ 

ᓄᓇᖓᓐᓂ.  

ᐃᓛᒃ, ᐃᓱᒪᒋᔭᖃᖅᑐᑦᓴᐅᔪᑎᑦ ᓄᖅᑲᐸᓪᓕᐊᓂᕐᒧᑦ ᐅᖃᐅᓯᕆᒍᓐᓇᑕᕐᓂᑦ, ᕆᑦᓱᑦ? 

ᕆᑦᓱᑦ ᕙᑦᔪᓪ: ᐄᓛᒃ, ᑐᓵᕙᕋ ᓯᒃᓯᒃ ᐊᐱᖅᑯᑎᖃᖅᑎᓪᓗᒍ ᐱᐅᓯᕚᓪᓕᖅᓯᒪᓪᓚᕆᒃᑲᓗᐊᕐᒪᖔᑕ 

ᐋᓐᓂᐊᖃᕐᓇᙱᑦᑐᓕᕆᐅᑏᑦ.  ᑕᐃᒫᑦᓴᐃᓐᓇᖅ ᐊᑐᖅᓯᒪᕗᒍᒃ ᓯᒃᓰᒃ. ᐊᑖᑕᒐ ᐃᖅᑐᒃᑯᑦ ᑲᒡᒍᑎᖃᖅᓯᒪᒻᒥᔪᖅ 

ᑐᖁᔾᔪᑎᒋᓯᒪᔭᕐᒥᓂ, ᐊᐅᓪᓚᖅᑎᑕᐅᒋᐊᖃᓚᐅᖅᓯᒪᓪᓗᓂᓪᓗ ᐊᓈᓇᒪᑦ ᓄᓇᖓᓐᓂ ᑰᔾᔪᐊᕌᓗᒻᒥ 

ᐊᐅᓪᓚᖅᑎᑕᐅᓪᓗᓂ ᓴᐃᓐᑦ ᐋᓐᑕᓂᒧᑦ ᐅᐊᓐᓇᖅᐸᓯᐊᓂ ᓂᐅᕙᓐᓛᓐ, ᑕᐃᑲᓂ ᐊᐅᓚᓂᖃᓚᐅᖅᓯᒪᒻᒪᑕ 

ᐊᕕᑦᑐᖅᓯᒪᔪᓂ ᑐᑦᑕᕐᕕᐅᓪᓗᓂ ᐋᓐᓂᐊᕕᐊᓗᒃ. 1990-ᖏᓐᓂᐅᓚᐅᖅᓯᒪᔪᖅ, ᐊᒻᒪᓗ 

ᐊᐅᓪᓚᖅᑎᑕᐅᓚᐅᖅᓯᒪᔪᖅ ᐃᓄᑑᓪᓗᓂ - ᑕᐃᑦᓱᒪᓂᓕ ᐋᓐᓂᐊᕕᓕᐊᖅᑐᓄᑦ ᒪᓕᑦᑎᐅᔪᑦ 

ᐊᑐᖅᑕᐅᓚᐅᖅᑎᓐᓇᒋᑦ - ᐱᓚᑦᑕᐅᔭᖅᑐᖅᑐᓂ ᐱᒻᒪᕆᐊᓗᒻᒥᒃ - ᐃᖅᑐᖓ ᐲᖅᑕᐅᓚᐅᖅᓯᒪᔪᖅ - 

ᐃᓄᑑᓪᓗᓂ. ᓛᐸᑐᐊᒦᓚᐅᖅᓯᒪᔪᒍᑦ ᐃᓱᒪᒋᕙᑦᑐᒍ “ᖃᓄᐃᑦᑕᓕᖅᑲᑭᐊᖅ” ᐊᒻᒪᓗ 

“ᖃᓄᐃᑦᑐᒃᑰᖅᓯᒪᑦᑕᓕᕆᕙᑭᐊᖓᐃ”, ᐊᒻᒪᓗ ᐃᓱᒫᓗᒋᓪᓗᒍ ᖃᓄᐃᑦᑐᒃᑰᕐᓂᖓᒍᑦ.  ᓚᐸᑐᐊᒧᑦ 

ᐅᑎᓚᐅᖅᓯᒪᔫᒐᓗᐊᖅ ᐱᓚᑦᑕᐅᒌᖅᓯᒪᓕᕋᒥ, ᑭᓯᐊᓕ, ᖃᓄᐃᔾᔪᑎᖃᐃᓐᓇᓕᓚᐅᖅᓯᒪᔪᖅ. ᐃᓱᒪᓚᐅᖅᓯᒪᒐᑦᑕᓗ 

− ᖃᐅᔨᒪᓪᓗᑕ ᐱᓚᑦᑕᐅᒋᐊᖃᓪᓚᕆᒋᐊᖓ, ᑭᓯᐊᓂᓕ ᐊᑦᓱᕈᕐᓇᓚᐅᖅᓯᒪᔪᖅ ᐅᖓᓯᑦᑐᒨᖅᑎᑕᐅᒋᐊᖃᕐᓂᖓ 

ᐱᓚᑦᑕᐅᒋᐊᖅᑐᕐᓗᓂ, ᐃᓄᑑᓪᓗᓐᓂᓪᓗ − ᑕᒪᓐᓇ ᓈᒻᒪᙱᑦᑐᓪᓚᕆᐅᒋᓚᐅᖅᓯᒪᔭᕗᑦ.  

ᑕᐃᒪᐃᓪᓚᕆᓚᐅᕐᒪᑦ, ᐊᑐᖅᑕᐅᒐᔪᑦᑐᓂ ᑕᐃᒪᐃᑦᑐᒃᑰᖅᑐᓄᑦ ᑕᐃᑦᓱᒪᓂᐅᓚᐅᖅᓯᒪᔪᖅ. 

ᑭᓯᐊᓂᓕ ᑕᐃᑦᓱᒪᓂᐅᓚᐅᖅᓯᒪᔪᖅ 1990ᖏᓐᓂᑦ, ᒫᓐᓇᓗ 2025ᒦᓕᖅᑐᑕ ᐅᔾᔨᓇᑦᓯᐊᙱᑦᑐᖅ 

ᐋᓐᓂᐊᖃᕐᓇᙱᑦᑐᓕᕆᓂᖅ ᐱᐅᓯᕚᓪᓕᓪᓚᕆᑦᓯᒪᒐᓗᐊᖔᑦ. ᐊᖏᖃᑎᒋᓪᓗᒍᓪᓗ ᓯᒃᓯᒃ. 

ᐱᕕᑦᓴᖃᖅᑐᕆᓕᖅᑯᖓ ᐱᐅᓯᕚᓪᓕᕆᐊᖅᑎᑦᓯᓗᑕ ᑐᕌᒐᕆᔭᑦᑎᓐᓂᑦ ᓱᖅᑯᐃᑐᑦᓯᐊᕐᓗᒋᓪᓗ ᐱᓇᐃᓗᑕᐅᔪᑦ, 

ᐋᖅᑭᑦᑕᐅᓯᒪᔪᑎᒍᑦ ᐱᓇᐃᓗᑦᓯᕈᑕᐅᓯᒪᔪᑦ ᐋᖅᑭᑦᑕᐅᓗᑎᓪᓗ.  ᐊᒻᒪᓗ ᐃᓱᒪᔪᖓ ᐋᓐᓂᐊᕕᓕᐊᖅᑐᓄᑦ 

ᐊᐅᓪᓚᖅᑎᑕᐅᔪᑦ - ᐃᓱᒪᔪᖓ ᓇᓗᓇᐃᒃᑯᑕᐅᑲᓴᒻᒪᑦ, ᐊᓪᓛᑦ, ᐃᓚᖓᒍᑦ ᐊᐅᓚᓂᖃᑦᓯᐊᙱᑦᑐᓄᑦ, 

ᑭᓯᐊᓂᓕ ᑕᒪᓐᓇ ᐊᑦᑐᐃᓂᖃᖅᑐᖅ ᐊᒥᓱᒻᒪᕆᓐᓂᒃ, ᐊᒥᓱᒻᒪᕆᓐᓂᒃ ᕼᐋᓐᓇᓚᒐᓴᓐᓂᒃ ᐃᓄᓐᓂᒃ ᓇᑭᑐᐃᓐᓇᖅ 

ᐊᕕᑦᑐᖅᓯᒪᔪᓂ ᐃᓄᐃᑦ ᓄᓇᖓᓐᓂ ᐊᕐᕌᒍᑕᒫᑦ. ᑕᒪᓐᓇ ᕿᒥᕐᕈᑦᓯᐊᕆᐊᖃᖅᑰᕋᑦᑎᒍ, ᐊᒻᒪᓗ ᐊᓯᖏᑦ ᖃᓄᖅ 

ᐋᖅᑭᑦᑕᐅᓯᒪᔪᑦ ᐊᐅᓚᓂᖃᓲᖑᒻᒪᖔᑕ. 

ᐊᓗᑭ ᑰᑦᑎᖅ: ᖁᔭᓐᓇᒦᒃ, ᕆᑦᓱᑦ. ᓯᒃᓯᒃ, ᖃᐅᔨᒍᒪᒐᓗᐊᖅᑐᖓ ᑭᖑᓪᓕᖅᐹᒥ ᐃᓱᒪᒋᔭᖃᕐᒪᖔᖅᐱᑦ 

ᑐᓴᖅᑎᑦᓯᔾᔪᑎᒋᒍᒪᔭᕐᓂᒃ? 

ᓯᒃᓯᒃ, ᒪᓗᑎ ᓴᒻᒧᖅᑐᖅ−ᓚᕚᓕ: ᖁᔭᓐᓇᒦᖅᑳᕈᒪᕙᒋᑦ ᐊᓘᑭ, ᐅᕙᓐᓂᑦ ᑐᓴᕐᕕᖃᕈᒪᓚᐅᕋᕕᑦ. 

ᐊᔾᔨᒌᙱᓐᓂᖃᒻᒪᕆᒻᒪᑦ ᑭᓱᑐᐃᓐᓇᕐᒥᒃ ᐊᑐᖅᓯᒪᓕᕋᐃᒐᕕᑦ, ᐋᓐᓂᐊᒥᒃ ᑕᐃᒪᐃᑦᑐᒥᒃ, ᑕᐃᒃᑯᐊ ᖃᓂᒋᔭᑎᑦ 

ᖃᐅᔨᒪᔪᑦ ᐃᓕᓐᓂᒃ, ᓇᓪᓕᒋᔭᑎᑦ, ᐃᓂᖃᖃᑎᒋᔭᑎᑦ, ᓇᓗᓇᐃᖅᓯᑦᓯᐊᖅᑎᓪᓗᒋᑦ ᐊᑐᖅᓯᒪᔭᕐᓂᑦ. ᑕᒪᓐᓇ 

ᐅᖃᐅᓯᕆᓗᒍ ᑲᒡᒍᑎᖃᕐᓂᖅ ᐱᔭᕆᐊᑐᔪᒻᒪᕆᐊᓗᒃ ᐊᑑᑎᓯᒪᓪᓚᕆᙱᒃᑯᕕᐅᒃ. ᐅᖃᖅᐳᖓ ᐊᑐᖅᓯᒪᓂᕋᐃᓂᕐᒥ, 

ᑭᓯᐊᓂᓕ ᐃᒪᐃᓕᓪᓚᕆᑉᐳᖓ ᓇᒻᒥᓂᖅ ᐊᑑᑎᓯᒪᙱᒃᑯᕕᑦ - ᑕᐃᒪᓕ ᖃᓂᒋᔭᖃᕈᕕᑦ ᑲᒪᔨᐅᓗᑎᓪᓗ 

ᐅᕝᕙᓘᓐᓃᑦ ᓇᒻᒥᓂᖅ ᑲᒡᒍᑎᖃᕐᓂᒃᑰᕈᕕᑦ.  

ᑭᓯᐊᓂᓕ, ᑲᒡᒍᑎᖃᕐᓂᖅ ᐊᑐᖅᑕᐅᒐᔪᑦᑐᒻᒪᕆᐅᓕᖅᑐᖅ, ᐃᓱᒪᕗᖓᓗ ᐃᓚᖓᒍᑦ 

ᐃᑉᐱᓐᓂᐊᔾᔪᑎᒋᒍᓐᓃᖅᓯᒪᒐᑦᑎᒍ ᐊᑑᑎᓗᐊᖃᑦᑕᒧᑦ ᓇᓗᓇᐃᕐᕕᐅᖃᑦᑕᖅᑐᑕ ᑲᒡᒍᑎᖃᕐᓂᕋᖅᑐᓄᑦ.  

ᐱᕈᓕᑕᐃᓐᓇᑎᓪᓗᒍ ᑲᒡᒍᑎᑖᖅᑐᑦ, ᐃᓱᒪᒍᔪᒃᑲᑦᑕ ᐊᓂᒎᔾᔨᑦᓯᐊᕐᓂᐊᕆᐊᖏᑦ ᒪᒥᓴᖅᑕᐅᓂᖓᓗ 

ᐱᔭᕆᐊᑭᑦᑑᓂᐊᕆᐊᖓ, ᑕᐃᒫᒐᓚᖏᓛᒃ. ᐅᔾᔨᕆᓯᒪᓕᕐᒥᔭᕋ ᓱᖅᑯᐃᖅᑕᐅᒍᑎᖃᓚᐅᖅᑎᓪᓗᒍ, 

ᐅᖃᐅᓯᕆᓯᒪᓕᖅᑐᒍᓗ ᓱᖅᑯᐃᖅᑕᐅᓯᒪᓂᕋ, ᐊᒥᓲᒻᒪᑕ ᐃᓄᑦᓯᐊᖑᒍᒪᓂᒃᑯᑦ ᐅᖃᖅᐸᑦᑐᑦ 

ᐅᖃᐅᔾᔨᒋᐊᖅᐸᑦᑐᓪᓗ, ᐅᓂᒃᑳᕈᒪᔪᓪᓘᓐᓃᑦ ᐊᑑᑎᓯᒪᔭᒥᓂᑦ ᑲᒡᒍᑎᖃᖅᑎᓪᓗᒋᑦ 

ᖃᓄᐃᑦᑐᑐᐃᓐᓇᐅᒐᓗᐊᖅᐸᑦ, ᐊᓈᓇᑦᓯᐊᕆᒍᓂᐅᓪᓘᓐᓃᑦ ᐅᕝᕙᓘᓐᓃᑦ ᐊᔭᒋᒍᓂᐅᒃ. ᑭᓯᐊᓂᓕ, 

ᑲᒡᒍᑎᖃᕐᓗᑎᑦ ᐊᔪᐃᓐᓇᕈᑎᖃᖅᑎᓪᓗᑎᓪᓗ, ᐱᓗᐊᖅᑐᒥᒃ ᒪᒃᑯᑦᑐᑯᓘᑎᓪᓗᑎᑦ, ᐃᓱᒪᔪᖃᓕᓲᖑᒻᒪᑦ 

ᐊᓂᒍᐃᔪᓐᓇᕐᓂᐊᕋᕕᑦ, ᐃᓅᓂᐊᕋᕕᑦ ᒪᒃᑯᑦᑑᒐᕕᑦ ᓴᙱᓂᖃᕋᕕᓪᓗ. ᑭᓯᐊᓂᓕ, ᐊᕐᓇᐃᑦ ᐅᑭᐅᓖᑦ ᐊᑖᓂ 50, 

ᐊᒻᒪᓗ ᐱᓗᐊᖅᑐᒥ ᐊᕐᓇᐃᑦ ᐅᑭᐅᑭᓐᓂᖅᓴᐃᑦ 40ᓂᑦ, ᑲᒡᒍᑎᖏᑦ ᓱᖅᑯᐃᖅᑕᐅᒐᐃᒻᒪᑕ, 

ᐱᕈᓗᐊᖅᓯᒪᓕᕇᖅᓯᒪᒐᔪᑦᑐᖅ.  ᐊᒥᓲᒻᒪᑕ ᒪᒃᑯᑦᑐᑦ ᐊᕐᓇᐃᑦ, ᐊᓪᓛᑦ ᐊᖑᑏᑦ, ᐊᓂᒎᔾᔨᒐᓱᐊᖅᑐᑦ ᐃᕕᐊᖏᒃᑯᑦ 

ᑲᒡᒍᑎᑖᖅᓯᒪᓂᕐᒥᒃ - ᒪᒃᑯᑦᑐᒻᒪᕇᑦ ᐊᕐᓇᐃᑦ ᖃᐅᔨᒪᒐᔭᓚᐅᙱᑕᒃᑲ ᑕᕝᕙᓃᓪᓚᕆᓚᐅᙱᒃᑯᒪ ᑕᒪᒃᑯᓇᓂᓗ 

ᐃᑲᔪᖅᑐᐃᔨᐅᔪᓂ ᐊᒻᒪᓗ ᑲᑎᓯᖃᑦᑕᑎᓪᓗᖓ ᑕᒪᒃᑯᓂᖓ ᐃᓄᓐᓂᒃ. ᑕᒪᒃᑯᐊᓕᒫᕐᓗ ᒪᒃᑯᑦᑐᐃᑦ ᐊᕐᓇᐃᑦ 

ᐊᖑᑏᓪᓗ ᖃᑦᓯᑐᐃᓐᓇᕐᓂᑦ ᐊᕐᕌᒍᓖᑦ ᐃᕕᐊᖏᒃᑯᑦ ᑲᒡᒍᑎᑖᖅᓯᒪᔪᑦ, ᓈᓚᑦᑕᐅᕙᓪᓕᐊᙱᑦᑐᑦ. ᐃᓚᖏᑦ, 

ᐊᒥᓱᒻᒪᕇᑦ, ᓴᓪᓗᓂᕋᖅᑕᐅᕙᑦᑐᑦ, ᓇᓗᓇᐃᔭᕐᕕᐅᓯᕙᑦᑐᑎᑦ ᖃᓄᐃᔾᔪᑎᖃᓚᕿᒻᒪᖔᑕ ᑎᒥᖏᒍᑦ. 

ᑕᒪᓐᓇᐅᒐᓗᐊᖅᑎᓪᓗᒍ ᖄᒃᑲᓐᓂᐊᒍᑦᑕᐅᖅ ᓄᓇᖃᖅᑳᖅᓯᒪᔫᓂᖅ, ᖄᒃᑲᓐᓂᐊᒍᒃᑲᓐᓂᖅ ᐃᓄᑐᐃᓐᓇᐅᓂᖅ 

ᓄᓚᓕᕋᓛᕐᒦᖔᖅᓯᒪᔪᖅ; ᑕᒪᒃᑯᐊ ᐱᔭᕆᐊᑦᑐᕈᔾᔨᒍᑕᐅᕙᑦᑐᑦ ᖃᓕᕇᓕᖅᓯᒪᔪᓕᒫᑎᒍᑦ ᐱᐅᓪᓚᕆᑦᑐᓂᑦ 

ᐋᓐᓂᐊᓯᐅᖅᑕᐅᒍᑎᖃᕐᓗᑎᑦ, ᐱᒋᐊᕈᑎᒋᓗᒍ ᑕᒻᒪᖅᓯᒪᙱᑦᑐᓯ ᓱᖅᑯᐃᖅᑕᐅᑦᓯᐊᐸᓪᓗᑎᑦ. 

ᓇᐅᓕᒫᒃᑯᓪᓗ ᐃᒻᒥᓂᒃ ᓴᐳᔾᔨᔭᕆᐊᖃᕋᕕᑦ, ᑭᖑᓂᐊᒍᓪᓗ ᑲᒪᒋᔭᐅᔭᕇᕋᐃᒐᕕᑦ, ᑭᖑᓂᐊᒍᑦ ᐊᑦᑐᐃᓂᐅᔪᑦ 

ᐃᓕᓐᓃᖏᓐᓇᓕᓲᖑᒻᒪᑕ.  ᑲᒡᒍᑏᔭᖅᑕᐅᓂᕐᒧᑦ ᐃᓱᒪᑦᓯᐊᙱᓐᓂᖅ, ᐆᑦᑑᑎᒋᓗᒍ − ᐱᔭᕇᓚᐅᖅᓯᒪᒐᓗᐊᕋᒪ 

ᑲᒡᒍᑏᔭᖅᑕᐅᓂᕐᒥ ᔪᓚᐃᖑᓚᐅᖅᑐᒥ, ᓱᓕ ᒫᓐᓇᒧᑦ ᐃᓱᒪᑦᓯᐊᕈᓐᓃᐸᑦᑐᖓ. ᐅᖃᓕᒫᕈᓐᓇᑦᓯᐊᕈᓐᓃᐸᑦᑐᐊ, 

ᐊᑦᑐᐃᓂᖃᖅᐸᑦᑐᖅ ᐃᖅᑲᓇᐃᔭᕈᓐᓇᕐᓂᕐᓂᑦ, ᐳᐱᒍᑲᑕᐃᓐᓇᐅᔭᓕᖅᑐᖓ. ᑯᑭᒃᑲ ᓯᖁᒦᓐᓇᖃᑦᑕᓕᖅᑐᑦ, 

ᐆᑦᑑᑎᒍᓗᒍ. ᕿᑐᕐᖏᐅᒃᑲᓐᓂᕈᓐᓇᐃᓪᓕᔪᖓ ᑲᒡᒍᑏᔭᖅᑕᐅᓯᒪᓂᕐᒧᑦ ᐊᐅᓈᕈᓐᓇᐃᓪᓕᑎᑕᐅᓯᒪᒧᑦ. 

ᐊᒥᓱᒻᒪᕆᐅᒻᒪᑕ ᐊᖅᓵᖅᓯᒍᑎᒋᕙᑦᑕᖏᑦ ᑲᒡᒍᑎᖃᕐᓂᐅᑉ ᐃᓕᓐᓂᑦ ᑕᒪᒃᑯᐊᓗ ᖃᐅᔨᒪᙱᓇᑦᑎᒋᑦ. 

ᖃᐅᔨᒪᓚᐅᙱᑦᑐᖓ ᑕᒪᑐᒥᖓ. ᖃᐅᔨᒪᓚᐅᙱᑦᑐᖓ ᑲᒡᒍᑎᖃᕐᓂᕐᒧᑦ ᓱᖅᑯᐃᖅᑕᐅᓚᐅᖅᑎᓐᓇᖓ 

ᑕᐃᒪᐃᑦᑐᒃᑰᓪᓚᕆᑉᐸᒋᐊᖏᑦ ᑲᒡᒍᑎᖃᖅᑐᑦ, ᐃᓅᔪᑦ ᑲᒡᒍᑎᖃᖅᑐᑎᑦ, ᑕᐃᒪᐃᑦᑐᒃᑰᖅᐸᓐᓂᖏᓐᓂᑦ.  

ᖄᒃᑲᓐᓂᐊᒍᒋᐊᓪᓚᒃ ᐅᖃᐅᓯᕆᕋᑖᖅᑕᒻᒪ, ᑕᒪᒃᑯᐊ ᑲᑎᖃᑦᑕᖅᓯᒪᔭᒃᑲ ᖃᓪᓗᓈᑦ ᓄᓇᖓᓐᓃᑦᑐᑦ 

ᑲᒡᒍᑎᖃᕐᓂᕐᒧᑦ ᒪᒥᓴᖅᑕᐅᔪᑦ ᐅᔾᔨᕆᔭᖃᙱᒻᒪᑕ ᖃᓄᖅ ᐊᑐᕆᐊᖃᓚᐅᖅᑕᒃᑲᓂᑦ, ᐃᓄᑐᐃᓐᓇᐅᓪᓗ 

ᐊᕐᓇᐅᓪᓗᖓ, ᓱᖅᑯᐃᖅᑕᐅᒐᓱᐊᕈᑎᖃᖅᑐᖓ, ᒪᒥᓴᖅᑕᐅᓂᐅᓯᒋᓪᓗᓂ ᐊᒻᒪᓗ ᕿᒪᐃᓯᒪᒋᐊᖃᕐᓂᖅ ᐃᓚᓐᓂᑦ.  

ᐊᓗᑭ ᑰᑦᑎᖅ: ᖁᔭᓐᓇᒦᒃ, ᓯᒃᓯᒃ. ᖁᔭᓐᓇᒦᕈᒪᕚᑦᑎᒃ ᑕᒪᑦᑎᒃ ᐱᕕᖃᑦᓯᐊᕋᑖᕋᑦᑎᒃ, ᖃᐅᔨᒪᓂᑦᓰᓐᓂᓪᓗ 

ᐅᖃᐅᓯᖃᕈᓐᓇᕋᑖᕋᑦᑎᒃ ᐊᑐᖅᓯᒪᔭᖅᑎᒍᑦ ᐊᔪᐃᓐᓇᕈᑎᖃᕐᓂᒃᑯᑦ, ᑕᒪᓐᓇ ᐋᓐᓂᐊᖃᕐᓇᙱᑦᑐᓕᕆᓂᖅ 

ᐱᐅᓯᕚᓪᓕᕆᐊᖃᕆᐊᖓ ᐃᓄᐃᑦ ᐱᔭᕆᐊᖃᖅᑕᖏᓐᓄᑦ.  ᑕᒪᓐᓇ ᐅᖃᖃᑎᒌᓐᓂᕗᑦ ᐱᒻᒪᕆᐅᔪᖅ 

ᓇᓗᙱᑦᓯᐊᖅᑯᖓᓗ ᐅᖃᖃᑎᒌᒍᑕᐅᖏᓐᓇᕐᓂᐊᕆᐊᖓ. ᑐᓴᖃᑦᑕᖅᓯᒪᒐᒪ ᐱᕚᓪᓕᕆᐊᖅᓯᒪᓕᖅᑐᓂᑦ, 

ᓱᒃᑲᐃᑦᑐᒥᑦ ᐱᕚᓪᓕᕈᑕᐅᓯᒪᔪᓂᑦ, ᑐᐊᕕᕐᓇᖅᑐᒥᓪᓗ ᐊᓯᔾᔨᖅᑐᐃᒍᑕᐅᒋᐊᓕᓐᓂᑦ ᐱᐅᓂᖅᓴᒥᑦ 

ᐋᓐᓂᐊᖃᕐᓇᙱᑦᑐᓕᕆᐅᑎᖃᕈᓐᓇᖁᓪᓗᑕ. 

-ᓂᔾᔭᐅᑦ- 

ᐊᓗᑭ ᑰᑦᑎᖅ: ᐃᓱᓕᒍᑎᒋᓗᒍ, ᓈᓚᒍᒪᒍᕕᓪᓗ ᓂᐱᓕᐊᖑᓯᒪᔪᓂᑦ ᑕᕝᕙᓂ ᒪᓕᑦᑎᒌᑦᑐᓂ, ᐃᑎᕐᕕᒋᓗᒍ Voices 

from the Field ᐃᑭᐊᖅᑭᕕᖓᑎᒍᑦ ᑲᓇᑕᒥ ᐱᓕᕆᖃᑎᒌᕝᕕᒃ ᓄᓇᖃᖅᑳᖅᓯᒪᔪᐃᑦ 

ᑲᓇᑕᒥ ᐱᓕᕆᖃᑎᒌᑦᑐᓄᑦ ᑐᑦᑕᕐᕕᒃ ᓄᓇᖃᖅᑳᖅᓯᒪᔪᓄᑦ 

ᐋᓐᓂᐊᓇᙱᑦᑐᓕᕆᓂᕐᒧᑦ (NCCIH) 
3333 University Way 
Prince George, British Columbia 
V2N 4Z9 Canada 
 

ᐅᖃᓘᑖ: (250) 960-5250 

ᓱᒃᑲᔪᒃᑯᑦ: 960-5644 

ᖃᕆᑕᐅᔭᒃᑯᑦ ᑐᕌᕈᑎᖓl: nccih@unbc.ca   

ᐃᑲᔪᖅᓯᔭᐅᓂᖓᓄᑦ ᑲᓇᑕᒥ ᐋᓐᓂᐊᖃᕐᓇᙱᑦᑐᓕᕆᔨᕐᔪᐊᒃᑯᓐᓄᑦ.  ᐃᓱᒪᒋᔭᐅᓯᒪᔪᑦ ᐅᖃᐅᓯᐅᓯᒪᔪᓪᓗ ᑕᕝᕙᓂ ᑲᓇᑕᒥ 

